
FİRUZƏ XANIM MƏMMƏDLİYƏ 

 

Hörmətli Firuzə xаnım! 

Ad gününüz və yubileyiniz münаsibətilə Sizi ürəkdən 

təbrik edirəm. Siz bugünkü ədəbiyyаtımızın ən istedаdlı nümа-

yəndələrindən biri, görkəmli şаirəsiniz. Vаxtilə tərtib etdiyim 

“Min beş yüz ilin oğuz şeiri” аntolojisində yer аlаn şeirinizi 

unutmurаm. Bаşqа gözəl şeirlərinizlə bir sırаdа bu şeir də sizin 

vətəndаşlıq qаyənizin bаriz örnəyidir: 

 

Nə yаtmısаn bu torpаğа bаş qoyub, 

Qаlx, əlinin qаbаrını ovuşdur. 

Bu divаrа kim bir xırdа dаş qoyub, 

Аzаdlığın qаlаsınа qovuşub. 

 

Аğlаmаsın səsindəki inilti, 

Аğlаmаsın üzündəki cəsаrət. 

Bu dünyаdа milyon ildi, min ildi 

Аzаdlıq vаr, qollаrındа əsаrət. 

 

Yurdumuzdа “аzаdlığın” qollаrındа əsаrət olаn zаmаnlаr-

dа, çox gənc yаşlаrındа Firuzə “Vаhid Azərbаycаn” uğrundа 

mübаrizəyə qаtılır və bunun аğır bədəlini ödəməli olur. Аmmа 

ömrü boyu bu gənclik ideаllаrınа sаdiq qаlır. İstər Nаxçıvаndа 

Pedаqoji İnstitutun filiаlındа, istər Bаkıdа həmin institutun do-

senti kimi çаlışаrkən Firuzə xаnım gənc nəsillərə аzаdlıq yo-

lunun mааriflənməkdən, sаvаdlаnmаqdаn keçdiyini təlqin edir. 

Аzаdlıq mücаhidlərindən nаkаm tаleli Yusif Vəzir Çəmənzə-

minli hаqqındа elmi iş yаzаrkən də, çoxcildliklərində toplаnmış 

lirik şeirlərini, poemаlаrını yаrаdаrkən də Firuzə Məmmədli 

ədəbiyyаtımızа təmаnnаsız xidmət edir. Türkiyədə və Azərbаy-

cаndа mükаfаtlаrа lаyiq görülmüş Firuzə xаnımın əsərləri neçə-

neçə dillərə də çevrilmişdir. 

Həm fəаl ədəbi yаrаdıcılığının dəyərlərinə görə, həm tə-

vаzökаr, qаyğıkeş dаvrаnışınа görə, həm Yаzıçılаr Birliyi Həm-

kаrlаr təşkilаtının sədri kimi səmərəli fəаliyyətinə görə Firuzə 

xаnım ədəbi ictimаiyyətin böyük rəğbətini qаzаnmışdır. Keçən 

il Firuzə Məmmədli Yаzıçılаr Birliyinin Nəsimi mükаfаtfnа 

lаyiq görüldü, аmmа Firuzə xаnımın ən böyük mükаfаtı onun 

poeziyаsının oxuculаr tərəfindən sevilməsi və yüksək qiymət-

ləndirilməsidir. 

Əziz Firuzə xаnım! Arzu edirəm ki, hələ çox-çox illər gö-

zəl şeirlərinizlə, elmi аrаşdırmаnızlа, mehribаn rəftаrınızlа hа-

mımızı sevindirəsiniz. 

Hörmətlə... 

 

ANАR 

Xаlq yаzıçısı 

“ADIMA DEYƏN VAR  

“BƏXTƏVƏR” HƏLƏ” 

 

1950 -ci il. Xаçmаz rayonu Hülövlü kənd məktəbinin 3-

cü sinif şagirdi 10 yaşlı Füruzə Məmmədova başında ağ bant, 

əynində güllü paltar yazı taxtasının önündə qürurla durub, 

Səməd Vurğunun məşhur “Azərbyacan” şeirini ucadan əzbər 

deyir: 

 

El bilir ki, sən mənimsən, 

Yurdum, yuvam məskənimsən. 

Anam, doğma vətənimsən, 

Ayrılarmı könül candan 

Azərbaycan, Azərbaycan?! 

 

İllər keçir... 1980-ci il artıq ədəbi mühitdə kifayət qədər 

tanınmış Füruzə Məmmədli özü sevimli vətəni Azərbaycana, 

özü də təkcə vətəni Azərbaycana yox, müxtəlif mövzularda 

şeirlər yazıb mətbuat səhifələrində dərc elətdirir. 

2025-ci il. Azərbaycanın görkəmli şairi Füruzə xanım 

Məmmədlinin 85 illik yubileyi təntənəli şəkildə qeyd edilir... 

*** 

Azərbaycan yazılı ədəbiyyatının qədim tarixə və zəngin 

poetik ənənələrə malik olduğu bütün sivil dünyaya yaxşı mə-

lumdur. Qətran Təbrizi, Xaqani Şirvani, Nizami Gəncəvi, Xə-

tai, Nəsimi, Füzuli, Vaqif, Sabir, Səməd Vurğun – bu adların 

hər biri dünya poeziyası kəhkəşanında kifayət qədər parlaq və 

tanınmış ulduzlardır. Ədəbiyyatımıza bələd hər bir kəsin diq-

qətindən bu ulduzların sırasında bir neçə qadın şairimizin im-

zalarının çatışmadığı yayınmayacaq. Elədir, bizim klassik ədə-

biyyat xəzinəmizə Məshəti Gəncəvi, Heyran, Natəvan kimi gö-

zəl qadın şairlərimizin yaradıcılığı salınmadan, heç şübhəsiz, 

natamam olar. Mən hələ qadın-aşıq şairlərimizin şeirimizin po-

etik mənzərəsini nə qədər zənginləşdirdiklərini demirəm. 

Bu mənada iyirminci yüzildə, xüsusən Sovet dönəmində, 

qadın yazıçıların kişi həmkarları ilə ədəbi-bədii yaradıcılıq sa-

həsində - eləcə də başqa sənət sferalarında da həmçinin – yana-

şı çalışmaları geniş vüsət almışdı. Bu günlərdə 85 yaşını qeyd 

elədiyimiz Füruzə Məmmədli də bu dövrdə daha dəqiq desək 

XX əsrin 60-cı illərində ədəbiyyata gəlib; ilk şeiri 1963-cü ildə 

dərc olunub. Amma nədənsə, ədəbiyyatımızda 60-cılardan da-

nışanda onun adı bu sırada görünmür, ya da çox seyrək görü-

nür. O dövrün poeziyasında, əsas diqqəti sərbəst vəznli şeirlərə, 

sərbəstdə yazanlara yönəldirdilər. Halbuki, elə həmin illərdə, 

sərbəstçilərlə yanaşı, rübabını şeirimizin ənənəvi vəznlərində – 

xüsusən, Azərbaycan şeirinin ana vəzni olan hecanın rəngarəng 

ölçüləri üstündə kökləmiş xeyli istedadlı gənclər də vardı. Belə 

gənclərdən biri də Azərbaycan Dövlət Pedaqoji institutunun əv-

vəlcə tələbəsi, sonra müəllimi olmuş bəstə boylu, zümrüd gözlü 

Füruzə Məmmədova idi. Poeziya məclislərində şeir deyəndə 

kürsüdə zorla görünürdü, amma səsi, səsinin ahəngi oxuduğu 

şeirin ilk misralarından dinləyiciləri cəlb edir, öz təsiri altına 

alırdı. Əlbəttə ciddi intonasiya ilə deyilən şeirlərin misralarında 

dа gərək bir mətləb olaydı ki, sən diqqətini ona yönəldəydin. 

Füruzədə bu vardı, yaradıcılıq aləminə qədəm qoyandan vardı: 

mətləbsiz şeir yazmırdı; demək olar ki, heç vaxt yazmadı da. 

Və bu gün də -85 yaşında da yazmır. 

Füruzə xanım yubileyi ərəfəsində redaksiyamıza –şəxsən 

mənə müraciət edib dedi ki, 85 yaşının qeyd olunacağı nömrəyə 

yeni şeirlərini vermək istərdi. Düzü, bu məni təəccübləndirdi və 

həm də sevindirdi: təəccübləndirdi ona görə ki, cəmi 3-4 nömrə 

öncə Füruzə xanımın jurnalımızda böyük bir «подборкасы» 

dərc olunmuşdu, indi səksən beş yaşlı şair yeni «подборка» ilə 

oxucularının görüşünə gəlmək istəyir – Əhsən! Yazıçının, özü 

də ahıl yaşında olan bir yazıçının yubiletini yeni yazıları ilə 

qeyd etməsi təqdirəlayiq bir haldır. Onu da məmnunluq hissi ilə 

nəzərə çatdırmaq istəyirəm ki, bu şeirlərin seçimində heç bir 

güzəştə-filana gedilməyib. (Yəni nə yaş məsələsində, nə də 

onun qadın şairə olduğuna görə. Ümumiyyətlə, Füruzə xanımın 

şeirlərinin qiymətləndirilməsində, çapında bu meyarlara qəti 

ehtiyac olmayıb).  

Füruzə xanımın poetik dili gənclik illərində yazdığı şeir-

lərində olduğu kimi, indi də rahatdır, rəvandır. 

Ümumiyyətlə, Azərbaycan dilinin təbiətində olan obrazlı-

lıq onun şeirlərinin mayasındadır. Bu bir tərəfdən ana südü ilə 

onun qanına hopmuşdursa, yəni Allah vergisidirsə, digər tərəf-

dən, uzun illər dilçilik elmi ilə məşğul olmasının nəticəidir. 

Bu yerdə mən bir balaca haşiyəyə çıxım: 

Füruzə xanımı yalnız şair və nasir kimi tanıyanlarа məlu-

mat verim ki, o gənclik illərindən ta bu yaxınlara qədər ADPU-

nun Əzəl Dəmirçizadə, Ağaməmməd Abdullayev, Afət Qur-

banov, Həsən Mirzəyev, Həsən Balıyev kimi görkəmli dilçi-

alimlərin işlədikləri dilçilik kafedrasında çalışmış, tələbələrə 

Azərbaycan dilindən, onun tarixi köklərindən dərs demişdir. Bu 

kafedrada o, dilçiliyə dair yazdığı məqalələrində türk dilində 

işlənən bir sıra sözlərin mənşəyini araşdırmış, “L.V. Çəmənzə-

mənlinin “Qızlar bulağı” və “Qan içində” romanlarının dil və 

üslub xüsusiyyətləri” adlı monoqrafiyasında həm elm aləminin, 

həm də ədəbi mühitin diqqətini cəlb edən orijinal elmi nəticələ-

rə gəlmişdir. Bu yerdə tanınmış ədib, professor Buludxan Xəli-

lovun Füruzə xanım haqqında dediyi çox yığcam və sərrast bir 

fikri yada düşür: “Füruzə Məmmədli bir insan ömründə iki tale 

– şair və alim taleyi yaşayır”. Mən bu fikrin davamı olaraq de-

mək istərdim ki, Füruzə xanımın alimliyi də, auditoriyaya girib 

dərs deməyi də onun şairliyinin xeyrinə işləyib. Onunçün ön 

sırada həmişə poeziya olub. Və doğma Azərbaycan dilini də 

gözəl bilməsi ona həmdəm olub, qolundan tutub, sənət yoluna 

işıq salıb – indi də, 85-ində də salır. Şeirlərinin birində yaşın 

ağırlığından gileylənəndə yenə də sözə arxalanıb belə yazır. 

 

Qarışqa çiynimdə yükdü deyəsən, 

Çəkə bilmədiyim ağrılarım var. 

Duman gözlərimə çökdü deyəsən, – 

Sözə doğru gözübağlılarım var. 

 

Əydəmli gəzirəm səksən beşimdə, 

Dilimdən söz qaçır, zehnimdən fikir. 

Bu addım... Bir addım... Canım dişimdə.. 

Çəkə bilmədiyim yük məni çəkir. 

 

Səksən beşinə qədər Füruzə xanım 60 illik uzun bir yara-

dıcılıq yolu keçib. Hər bir şair kimi o da, təbii ki, öz hiss və 

duyğularını, dünya və yaranış haqqında düşüncələrini qələmə 

alıb; həyatın ağrı və acılarıdan da yazıb; nədən yazıbsa, səmimi 

yazıb. Şeirlərində yalançı pafosa, süni norlara rast gəlməzsən. 

Füruzə xanım qətiyyətlidir: sevgisində də, nifrətində də; 

tərəddüd etməyi xoşlamır, lazım gələndə rahatca kəsib atır: 

 

Keçə bilmədiyim а yaz sevdası, 

Ömrümün, günümün bəyaz sevdası, 

Dərin duyğuların dаyaz sevdası, 

Əlvida! 

 

Sənə qovuşmağa əlim çatmadı, 

Ucaltdım səsimi, səsim çatmadı, 

Dərdimi yazmağa qələm çatmadı, 

Əlvida! 

 

Ürəyim içində yerin boş daha, 

Durmuşam, qamətim qəmə tuş daha, 

Sənə ad da tapdım: “qara daş” daha; 

Əlvida! 

 

Ədəbiyyatın, şeirin, sənətin ədəbi mövzularından olan 

xeyirlə şərin mübarizəsindən Füruzə Məmmədli də yan keçə 

bilməzdi; onun öz yanaşması var bu mövzuya. Şeirlərinin birin-

də şərin tüğyan etdiyi bir cəmiyyəti sarkazm dolu qələmiylə 

görün necə təsvir eləyir: 

 

Bütün günahkarlar bəraət aldı, 

Harda günahsız var, edam etdilər. 

Allahın yerdəki mələklərini 

Elə döyə-döyə adam etdilər. 

 

Saldılar xeyiri şər ayağına, 

Haqqın daş bağlandı hər ayağına. 

Çəkdilər mərdliyi dar ayağına, 

Elmi puç, alimi nadan etdilər... və s. və il. 

 

Füruzə xanım Füruzə olmazdı şerini belə notlarla bitir-

səydi. O nikbin şairdir və gələcəyə də nikbin baxır. Şeirini belə 

tamamlayır: 

 

Gün ötər, ay ötər, il belə qalmaz, 

Qalxar ayaq üstə şil, belə qalmaz. 

Yatıbsa, oyanar fil, belə qalmaz, 

Çox da ki, mömini şeytan etdilər. 

 

Füruzə xanım 85 illik yubileti ilə əlaqədar jurnalımıza 

təqdim etdiyi və bizim də böyük məmnuniyyətlə bu nömrəmiz-

də çap etdiyimiz şeirləri onun istedadının hələ də tükənmədi-

yindən, barıtının hələ də quru olduğundan xəbər verir. Özü 

təvazörkarlıq edib əvvəlcə desə də ki, ... 

Bir az sınıq çıxdı qədd-qamətim, 

Şükür, heç bir sınıqlığı-filanı yoxdur, nə qədd-qamətinin, 

nə də ki, şeirlərinin. 

Amma o bunu da özü yaxşı bilir və elə ordaca dərhal 

düzəliş verib yazır: 

 

Bir az sınıq çıxdı qədd-qamətim, 

Xəbis sevinməsin... 

Vaxta var hələ. 

Yıxıldı, qalxmaqdı mərdin adəti, 

Adıma deyən var “bəxtəvər” hələ! 

 

Bəli, Füruzə xanım: “Yıxıldı, qalxmaqdı mərdin adəti”. 

Bu elə-belə söz­gəlişi... şükür, siz yıxılmamısınız ki, qalxasız 

da... O ki qaldı, qəddi-qamətimizə, narahatçılığa ehtiyac yox-

dur, hər şey yerindədir. 

Odur ki, Siz həqiqətən də “bəxtəvər şairsiz”; yazırsız, ya-

radırsız, oxucularınız da Sizi sevir... Biz də... 

85 yaşınız mübarək, Füruzə xanım! 

 

İntiqam Qasımzadə 

“Azərbаycаn” jurnаlı, 2025. №1. 

ŞAİR ÖMRÜ – TƏNHALIĞIN  

METAFORASI 

 

Görkəmli şairimiz Firuzə Məmmədlinin yubileyi (bunu 

mənə əziz dostum Azər Turan xatırlatdı) elə yerdə məni yaxa-

ladı ki, həmin məqamda şairin kitabları əlimin altında deyildi. 

Yaxşı ki, "Azərbaycan" jurnalının 9-cu sayında (2024) Firuzə 

xanımın silsilə şeirləri çıxmışdı - dadıma çatdı. Bu kiçik qeyd-

lər həmin mətnlər, bir də yaddaşının küncündə qalmış bir neçə 

misra əsasında yazılıb. 

 Şübhəsiz, hər bir şairin ədəbiyyatda yerini Zaman müəy-

yənləşdirir. Amma mənim içimdə artıq çoxdan Firuzə xanımın 

bir şair obrazı formalaşıb. Bir-birimizi yaxından tanısaq da, 

aramızda ciddi elmi mükalimə yaradıcılıq təması, müzakirə-fi-

lan olmayıb. Ona görə də bu yazıda Firuzə Məmmədli obrazı 

subyektiv müşahidələrimə əsaslanır. Bəzən mənə elə gəlib ki, 

Firuzə xanım zamanədən, ömürdən-gündən, taleyindən şikayət-

lənəndə, giley-güzar edəndə susaraq söyləyib, sadəcə özünə 

danışıb yazı (şeirlər) sadəcə bunun dəlil-sübut işarələridir - 

"dərdin heroqlifləridir". 

 

 Yadlara meyli yoxdu, 

Doğmalara həniri. 

Daha yol da gözlənir, 

Öz ömrünü gəmirir... 

 

Susmağı bacaran şair heç vaxt yersiz pafosa yol verməz. 

Hətta vətənpərvərlik mövzusunda, çağırış ruhlu şeirlərində belə 

sakit, həzin intonasiyanı eşidirsən. Azərbaycan poeziyasında 

qadın şairlərimizin (Məhsəti, Natəvan, Ağabəyim, Aşıq Pəri, 

M.Dilbazi, N.Rəfibəyli, M.Gülgün...) hər biri dərdini bir cür 

söyləyib. Yalnız deyim tərzi, intonasiyası ilə deyil, dərdin 

miqyası ilə fərqləniblər. Və "dərd" sözü F.Məmmədlinin ömür 

və şeir məkanını elə zəbt edir ki, daha "dərd"in təzadına - 

"sevinc"ə qətiyyən yer qalmır... 

 

 İçində sevinc adda 

Qığılcım da yoxdu ta. 

Söz adında qalxanı, 

Qılıncı da yoxdu ta. 

 

 Amma hardasa, ömür döngəsinin sonunda bir ümid şamı-

nın da yanacağına inamını itirmir. 

 

 Mən aza bilməzdim vaxt itkisində, 

Açılar baxtıma qapım yenidən. 

 

 Firuzə xanımın ömür fəlsəfəsində və poetik lüğətində 

"bəxt" sözü işlək sözlərdən biridir. "Bəxt" sözü özündə "za-

man", "ömür", "dəyər", "sevinc", "uğur" mənalarını ehtiva edə 

bilir. 

 Yazılan bəxt deyil, vaxta ölçüdür, 

Yazılır-pozulur məndən uzaqda. 

 

Yaxud: 

 

Göynəyir ömrünün qubarı daha, 

Bəxtinin göyündən enənin yoxmu? 

 

 Ya da: 

 

Bəxt məni görməyə meyl etmir, meynim? 

Dərdimi bölməyə meyl etmir, neynim? 

 Məni qadın şairlərin ata obrazına münasibəti həmişə ma-

raqlandırır (bu, ayrıca araşdırma mövzusu da ola bilər). Klassik 

şairlərdə (Natəvan, Kəminə, Heyran xanım...) bu obrazın olma-

masının ədəbi-estetik səbəbləri məlumdur. M.Dilbazidə ana 

obrazı daha üstündür. M.Gülgünün poetik xatirələrində ata ob-

razına inanmışam. 

Firuzə Məmmədlinin bir gözəl şeiri var, atasının papağı 

haqqında. Papaq, sadəcə, etnoqrafik detal deyil. "Ata papağı" 

ömür hekayətinin baş personajı, mənəvi təkamülünün simvo-

ludur. 

 

Çəkildiyim küncdə 

mən oturmuşdum, 

bir də atamın papağı. 

Mən yerdə oturmuşdum, 

papaq döşəkçənin üstündə. 

İstəyirdim, durub qaçam. 

bağda tut çırpırdılar. 

Həyətdə doşab bişirmək üçün 

qazanlar asılmışdı. 

İstəyirdim, durum qaçam, - 

papaq gözünü ağardırdı… 

  

Onda məni 

atamın papağı 

qoruyurdu. 

sonra mən 

atamın papağını 

qorudum. 

 

Firuzə xanımın şeirlərini "diri" saxlayan "metaforik da-

marıdır". Cəsarətlə deyə bilərəm: Firuzə Məmmədli qadın şair-

lər arasında güclü metaforik hissiyyata malik azsaylı şairləri-

mizdən biridir. Metafora varsa, üslub da var. Onun metaforik 

həssaslığı mifoloji təfəkküründən gəlir. 85 yaşında yazdığı şeir-

lərində də metafora onun düşüncə tipi, poetik duyumunun 

"qrammatikası" kimi təzahür edir: "Yenə öz dərdimin izinə çıx-

dım": 

 

Yaxud: 

Hər xatirə döngədə 

Diz çökür ki, ağlasın... 

 

 O, sanki sevincin mahiyyətini özündə deyil, başqasında 

arayıb dərk edir. Onda "güzgü effekti" işləyir. Başqasının se-

vincində öz sevincini təsəvvür edir və yaşayır. 

 

Təbəssüm gücünə, sevgi gücünə, 

Tutaram üzümü dost sevincinə. 

 

 Firuzə xanım öz ömrünü zaman hadisəsi kimi deyil, mə-

kan kimi dərk edir. Ömür dost-düşmənin, yaxın-doğmaların, 

dərdin və sevincin, sözün məskunlaşdığı metaforik bir məkan 

kimi qavranılır. Doğma kəndin taleyi haqqında metaforik ümu-

miləşdirməyə diqqət yetirin. Təəssüf ki, yadımda bir bəndi 

qalıb: 

 

Günəş tarlasında al günün altda 

Yanırdı barmağı əl boyda kəndin. 

Cəhənnəm saçırdı sünbül sığalı, 

Xırmanı ac idi vəl boyda kəndin. 

 

 Şairin tənhalığı nəinki bütöv şeirini, hətta misralarının 

havasını, rüzgarını dəyişir - bunu onun şüuraltı məkan obrazla-

rından da görmək olar - "künc" obrazında. Ünlü fransız filosofu 

Q.Başlyar yazırdı ki, künc tənhalığın obrazıdır. Şeirlərindən ör-

nəklər: "Küncdə qalıb təknə - tabaq kiflənib"; "Künc bucağı - əl 

havası". Son şeirində də künc obrazı tənhalığını bizə işarə verir: 

 

Düşüb bir gecənin rahat küncünə, 

Qalxaram səhəri dadım yenidən. 

 

 Və biz də dua edirik: Firuzə xanım, yeni-yeni sabahlar 

üzünüzə açılsın! 

 

RÜSTƏM KAMAL 

Ədəbiyyаtşünаs tənqidçi,  

filologiyа elmləri doktorru, professor 

https://edebiyyatqazeti.az/news/author66

POEZİYA YADDAŞ KİMİ 

 

Müstəqillik dövrü poeziyası daxilən hansı yeniliklərə, ye-

ni düşüncə, yeni üslub və məna çalarlarına imza atdı? Yəni bu 

dəyişikliklərə, fərqli düşüncə kontekstinin parametrlərinə əsas-

lanıb poeziyamızın tam yeni düşüncəyə sahibləndiyini deyə 

bilərikmi? Bu kontekstdə fikirlərimizi izah etməyə çalışaq.  

1990-cı illər poeziyasında bəzi şeirləri oxuyanda hiss 

edirsən ki, dəyişən sadəcə, sovet dövrünün imperativləri olub, 

əmək qəhrəmanlarının, gülün, bülbülün təsvirinə, aşiq-məşuq 

münasibətlərinin sərgilənməsinə formal olaraq son qoyulub. 

Yəni cəmiyyətdəki ictimai-siyasi proseslərə fəal müdaxilə yolu 

tutmaqla deyil, əvəzində, eyni patetik formada cılız vətənpər-

vərlik hisslərini təsvir etməklə, gözlərimizi və qulaqlarımızı 

yağır edən təbiət təsvirlərini, şablon sevgi etiraflarını sərgilə-

məyi böyük məqsədə çevirməklə. Halbuki ənənəvi ritmi və in-

tonasiyanı özündə daşıyan köhnə şeir müəllifləri oldu ki, onla-

rın şeirlərinin təravəti əzəli poetik gücünü və siqlətini qoruyub 

saxladı. Firuzə Məmmədlinin müstəqillik dövrü yaradıcılığı bu 

qənaəti təsdiqləyir. 1990-cı illərin bioqrafik ölçüləri onun po-

etik qəhrəmanlarının birbaşa "mən"ində ifadə olunur. Oxu-

duqca, istər-istəməz Məmməd Arazın misralarını xatırlayırsan: 

 

 "Desələr, şeirimin avazı köhnə, 

 Od kimi, su kimi köhnəyəm, bala". 

 

 1990-cı illərdən bəri şeirimizdə güclənən modernist 

başlanğıclar, bir-birini əvəzləyən forma axtarışları, ideya-bədii 

müxtəliflik nəticəsində milli poeziyamız çoxyönlü təbəddülata 

uğradı. Bütün yenilik cəhdlərinin qarşısına Firuzə Məmmədli 

milli poeziyanın gələnəklərinə sadıq qalaraq - heca şeirinin ən 

gözəl nümunələrini yaradaraq çıxdı. Bu yalnız ona görə baş 

vermədi ki, yeniliklərə yetməyə potensialı yox idi, əksinə, onun 

2000-ci illərdən başlayaraq yazdığı sərbəst şeirlərdə də eyni 

estetik mündəricə ehtiva olunur, şair düşüncə kontekstini başqa 

vəzndə də ifadə etməyə nail olurdu. Dəyişən forma idi, şeirdəki 

ruh, kolorit onillərin o tayından süzülüb gəlirdi. Firuzə Məm-

mədlinin şeirlərində müasir təfəkkür xalq şeirindən, folklo-

rundan gələn ovqatla, hava ilə qaynayıb-qarışır, milli poeziyaya 

məxsus üslub, daşlaşmış linqvo-poetik sintaksis, lirik-fəlsəfi 

düşüncənin hakim olduğu məqamlarda belə yan keçilməyən 

yaşam kredosu - ilkinliyə bağlılıq şair fərdiyyətinin sübutu kimi 

mənalanırdı. Amma bu fərdiyyət öz havasına "kökləndiyi" mə-

qamlarda - milli şeirin min il yol gələn bədii təcrübəsini yaşat-

maq, onu qorumaq, bu təcrübəyə inanaraq onun sıradan çıxma-

sına yol verməmək mühafizəkarlığında daha bariz üzə çıxırdı. 

Çünki şeir duyumu olan bir çox şairlər kimi, Firuzə Məmmədli 

də anlayırdı ki, hansı formada meydana çıxmasından asılı ol-

mayaraq həqiqi şeir öz oxucusu ilə dil tapacaq, ona qovuşmağı 

bacaracaqdır. N.Hikmət demiş, "Şeiri istər qışqıraraq, istər 

bağıraraq yaz, istər pıçıltıyla yaz, istər xalq şeiri üslubunda yaz, 

istər hissələrə bölüb yaz, istərsə də qədim əruzda yaz, nə fərqi, 

təki ortalığa əsl sənət əsəri adlana biləcək bir poeziya gətir". 

 

 Çəkildi bu suların 

 Üzündən göy təbəssüm. 

 Dəniz səni sevirmiş, 

 Qoy dənizə tələsim. 

  

 Sərilim qanad-qanad 

 Göy suların səthinə. 

 Sular məni oxşasın 

 Elə sənin xətrinə. 

Əllərini ver mənə, 

Saçlarım şanə gəzir. 

Səni oxşamaq üçün 

Sular bəhanə gəzir. 

 

Firuzə Məmmədlinin poeziyasında dərin düşüncələrə da-

lıb mücərrəd mənzərə yaratmaq, fəlsəfi mühakimələrə getməyə 

ehtiyac yoxdur. Onun yaradıcılığı hər cür mücərrədlikdən uzaq, 

sadə deyim tərzinə, düşüncə ədasına köklənən poeziyadır. Bu 

poeziyanın fərqliliyi də ondadır; heç bir quramaçılığa uymadan 

şeir yazmaq, qəlbinə hakim olmuş duyğuları əzib korlamadan 

mətnə köçürmək.  

1970-80-ci illərin poeziyasında maraqlı eksperimentləri, 

poetik axtarışları ilə seçilən Firuzə Məmmədli müstəqillik illə-

rində poetik-bədii fikrin inkişafında da fəal iştirak etdi. Həyata, 

cəmiyyət hadisələrinə, insani münasibətlərə yeni, fərqli baxış 

sistemi yaradan, onları olduğu kimi, birbaşa təsvirə çəkməklə 

deyil, içindən, duyğular aləmindən keçirdiyi kimi ifadə etməyə 

çalışan şairin şeirlərində yeni poetik konstruksiyalar qurulur, 

ənənənin zəminində yetişərək fərqli olmağa çalışmaq meyli və 

bu yeniliyi formadan məzmun qatına yeritmək səriştəsi hiss 

olunurdu.  

 

 "Ömrə ölçü-biçi sözdü, 

 Çölü sözdü, içi sözdü. 

 Mənə düşən iki sözdü, 

 Birin dedim, biri qaldı",  

 

 - yazan şairə Firuzə Məmmədlinin "Dərd üzünü gizləyir" 

və "İki damla dəniz" kitabları onun müstəqillik illəri yaradıcı-

lığının prioritet istiqamətlərini uğurla sərgiləyir. Birinci kitabda 

şairənin heca, ikincidə isə, sərbəst vəzndə yazdığı şeirlər yer 

alıb. Firuzə Məmmədlinin sərbəst vəzndə yazdığı şeirlər də 

poetik cəhətdən uğurlu alınır, demək olar ki, müəllifin hecada 

istila elədiyi yeri sərbəstdə qazanmaq imkanı real görünür:  

 

Yenə baxışlarım 

mavi göyləri endirdi  

içimin qaranlığına; 

cücərdi qəlbimdəki  

ümidlərim. 

İçərimin künc-bucağı  

işıqlandı. 

Qaldırdım  

dizlərimi yerdən. 

Ümidlərim pıçıldadı: 

"Dünya gözəldir!"  

 

 1990-cı illərdən başlayaraq, vətən mövzulu şeirlərdə ya-

naşmaların istiqaməti dəyişir, vətən sevdalı, kök, mənşə bağla-

rına sadiq, tarixə və yaddaşa etibarlı bir sənət nümunəsi olaraq 

yaranan şeir nümunələri təsəvvürün sınırlarını aşıb sabaha, gə-

ləcəyə doğru inkişafda milli ədəbi, fəlsəfi və əxlaqi qütbləri ni-

şan verirdi. Firuzə Məmmədlinin şeirlərində insanın, fərdin mə-

nəvi varlığını yaddaşla bağlayan qatlara, dəyərlərə şair marağı 

öndə durur, onlar insanı yalnız təbiətin deyil, həm də və daha 

çox tarixin bir parçası kimi təsvir etməklə önəmli görünürlər. 

 Firuzə Məmmədlinin şeirlərində hər zaman yurdla, tor-

paqla bağlı poetik ifadə uğurlu əksini tapıb. Bu şeirlərdəki sı-

zıltı, ağrı, nisgil yalnız doğma kəndlə, doğulub boya-başa çat-

dığı el-oba həsrəti ilə bitməyib. Bu ağrının ilkin ünvanı Qara-

bağ olub! Bu şeirlərin fərqi nədə olub? Onlarda Qarabağla bağlı 

öyrəşdiyimiz minor motivlər - ah-zar, inilti, acizlik, rahatca bar-

daş qurub onu kiminsə bizə verəcəyini gözləmək mövqeyi 

nəzərə çarpmayıb. Üsyan, çağırış, qisas yanğısı öndə qərarlaşıb, 

"Haqqım Qarabağ!" deyərək döyüşə səsləyib şair:  

 Ağrıdan, əzabdan yordum özümü, 

 Sındırdım özümü, qırdım özümü. 

 Mən çox arsızlığa vurdum özümü, 

 İndi qisas, deyib kükrəyim daha, 

 Bitsin, əsir ömrü sürməyim daha.  

 

Bu poeziyada Qarabağ dərdi, erməni məsələsi, düşmən 

obrazını bədii sözün təcəssümünə çevirmək meyilləri daim iş-

lək olub. Həm də təkrar çalarlara yol vermədən, yeni söz de-

mək, problemə fərqli rakurslardan yanaşma cəhdləri nəzərə 

alınmaqla gerçəkləşdirib bu işi Firuzə Məmmədli. Ötən illər 

ərzində bizim poeziyada Qarabağ dərdinə, müharibə acılarına 

münasibət iki kontekstdə özünü göstərib. Gənc nəslə bu möv-

zuya münasibətdə bir ruh düşkünlüyü, pessimist əhval-ruhiyyə 

hakim olub. Orta və yaşlı nəsildə isə mübarizə əzmi, coşqu da-

ha mühafizəkarlıqla qorunub, problemin həlli prosesində yaran-

mış gərginlikdə inamların sarsılmasına mümkün qədər müqa-

vimət göstəriblər. "Düşmənə nifrətdə səbri çox olduq", - yazan 

Firuzə Məmmədlinin şeirlərində bir bezginlik olub: haqqımızın 

tapdanmasına, dünyanın susduğu, göz yumduğu ədalətsizliklərə 

qаrşı çağırış olub; bizim olanı geri almağa, meydanlara atılma-

ğa. Bu poeziyada Qarabağ prosesləri fonunda dünya işləklərinə, 

siyasət oyunlarına, ictimai, mənəvi tənəzzül məqamlarına həs-

sas, şikayətçi olan şair mövqeyi erməniyə münasibətdə eyni 

dərəcədə aqressiv və barışmaz görünüb: 

 

 Mərkəzdə ortaqsan "Tərəkəmə"mə, 

 "Vağzalı"m üstündə gəlinin köçür. 

 Haçansa minmisən mənim gəmimə, 

 Qəbrimdə yatmısan, ölənin üçün.  

 

44 günlük müharibədən sonra qazandığımız Zəfərlə Fi-

ruzə Məmmədlinin şeirlərinin məzmunu da başqa şəkil aldı. 

Milli ruhun yeni hadisəsini mübarək bir poetik ovqatla mətn-

ləşdirdi şair: 

 

Baxıb 

dünyanın ovqatına, 

saralmış yarpaqlar da 

saplağından 

asıla qalıb, - 

gözü payızın yolunda. 

Payız 

nəfəsini içinə çəkib 

uğurlu bir 

yağış gözləyir 

buludların gözündən. 

Buludlar 

Qarabağ səmasının 

gözündə azadlığın 

nəşəsindən 

məst olub. 

 

Tarixlə poeziyanın missiyası eyni niyyətdə həmişə 

birləşiblər: yaddaşın oyaq qalmasına münasibətdə. Çünki tarix 

kimi poeziya da meyardır. Yaddaşa, həqiqətə qoyulan abidədir. 

Bu abidənin qorunması işində Firuzə Məmmədlinin rolu 

müstəsnadır və tarixin yaxınından da, uzağından da baxanda 

sözün özü qədər mənəvi ucalıqda görünür. 

 

ELNARƏ AKİMOVA  

Azərbаycаn Respublikаsı Milli Məclisinin  

VIII çаğırış deputаtı, Ədəbiyyаtşünаs tənqidçi,  

filologiyа elmləri doktoru 

AZƏRBAYCAN POEZİYASININ 

FİRUZƏSİ 

 

Çatdım sözün sahilinə, 

Baxıb gördüm, dəryadı söz. 

Fikrin, hissin, həyəcanın 

Laylası söz, fəryadı söz. 

  

Çətininə çiyin verdim, 

Asanında sındım sözün. 

Yandım, bişdim ocağında 

Əhdim sözün, andım sözün. 

  

Nə sirri var, açdı, tökdü, 

Mənə saldı mehrini də. 

Əziz tutdu, mənə qızdı 

İmzasını, möhrünü də. 

  

Saydım, seçdim, incələdim, 

Öpdüm əlin halal sözün. 

Durdum elə qulluğunda 

Anam sözün, balam sözün. 

 

"Söz" adlı bu şeirin müəllifi "Azərbaycan poeziyasının 

Firuzəsi" adlandırdığım Firuzə Məmmədlidir. İlk şeiri - "Ay hə-

kim" 1963-cü ildə doğulduğu Xaçmaz rayonunun "Dostluq" qə-

zetində dərc edilib. Və 63 ildir ki, Firuzə Məmmədlinin şeirləri 

neçə nəsil Azərbaycan oxucuları ilə dostluq edir, onların sevin-

cinə şərik, kədərinə ortaq olur. Onun poeziyası müasir Azər-

baycan ədəbiyyatının heç vaxt solmayan, daim yaşıl qalan bu-

daqlarından biridir. Xalq yazıçısı Anar yazır: "Firuzə Məmməd-

li Azərbaycan poeziyasının zəngin ədəbi ənənələrini davam və 

inkişaf etdirən şairlərimizdəndir: bir az kövrəkdi, bir az həzindi, 

yeri gələndə bir az da sərtdi... Sözə həssaslıqla və məsuliyyətlə 

yanaşması, dilinin sadəliyi, gündəlik həyatın ən adi və ən müx-

təlif faktlarında, hətta dərddə, ölümdə şeiriyyət tapmaq cəhdi də 

Firuzə Məmmədli imzasını imzalar içində fərqləndirir".  

Mərhum ədəbiyyatşünas Şamil Salmanov isə yazırdı: 

"Min, min beş yüz illik poeziyamızın mövcudluğu dövründə 3-

4 şairə tapmaq olar ki, onların yazdıqları kişi nəhənglərin yaz-

dıqlarından heç də geri qalmayıb. ... Uzun illər məktəbdə bizə 

iki şairə tanıtmışdılar: Nigar Rəfibəyli və Mirvarid Dilbazi. İndi 

şeirə çox istedadlı qadın şairlər gəlib. Onlardan biri də mən 

deyərdim, klassiki Firuzə Məmmədlidir".  

 Filologiya elmləri doktoru Akif Hüseynli görün nə de-

yib: "Bir anlığa poeziyamızı Füzulisiz təsəvvür edin. Mümkün 

deyil. Çünki Füzuli poeziyamızın sütunu, bünövrəsidir. Mən 

Firuzə xanımı Füzuli ilə müqayisə etmirəm. Söhbət həqiqi 

poeziyaya aid olmaqdan gedir. Füzulu bulağının hələ də 

qaynamasından gedir. Şeir var, onu ürəklə oxuyursan, şeir də 

var ki, gözlə oxuyursan. Firuzə xanımın şeirləri ürəklə oxu-

duğum şeirlərdir". 

Firuzə Məmmədli... Müasir Azərbaycan poeziyasının 

aparıcı nümayəndələrindən biri. Şeirlərində gözəlliyin, həyat 

həqiqətlərinin, Vətən məhəbbətinin, incə və zərif duyğuların 

tərənnümçüsü. Təkcə şair kimi deyil, nasir və dilçi-alim kimi də 

tanınan, ədəbi gəncliyin dostu, yol göstərəni, fəal ictimaiyyətçi. 

Uzun illər təhsil aldığı Azərbaycan Pedaqoji Universitetinin 

müəllimi olmuş.  

 Firuzə xanımın istedadı çoxcəhətlidir, universaldır. Əv-

vəla, o, bir insan kimi, bir qadın kimi istedadlıdır, intellektual 

səviyyəsinə görə seçilir. İkincisi, Firuzə xanımın bu insanlıq is-

tedadı onun məşğul olduğu sahələrin hər birində sənət istedadı 

şəklində təcəssüm olunur. Şair Firuzə Məmmədli, nasir Firuzə 

Məmmədli və dilçi-ədəbiyyatşünas Firuzə Məmmədliləri birləş-

dirən bütün cəhətlərin ortaq mərkəzi İnsan Firuzə Məmməd-

lidir. Ancaq mən Firuzə Məmmədli haqqında düşünəndə o in-

sanlığın ən çox təcəssüm olunduğu Şair Firuzə Məmmədlini 

xatırlayıram. 

Bu qeydlərimi qələmə alanda mən Firuzə xanımın çapdan 

çıxan əsərlərinin neçə cildini qarşıma qoydum. Amma söhbə-

timə o cildlərdən başlamaq istəmədim. Şairin "Sənin ömrün" və 

"Yetkinlik" adlı iki kitabını qarşıma qoydum. Bunlar səksəninci 

illərdə işıq üzü görüb. Həmin illərdə Firuzə xanım öz yaşıdları 

arasında seçilirdi. Amma səksəninci illərin Firuzəsi poeziyada 

cavan nəsillə orta nəslin birgə nümayəndəsi idi, 1982-ci ildə 

çapdan çıxan kitabında Firuzə xanım hələ cavan nəslin nüma-

yəndəsi sayılırdı, "Yetkinlik" kitabında isə o, artıq orta nəslin 

nümayəndəsi idi. Amma hər iki kitabda F.Məmmədlinin poetik 

yaşı dəyişməmişdi. Onun şeirlərindən nikbinlik aşıb-daşırdı və 

bu, elə nikbinlik idi ki, səni də optimist olmağa, dünyada ancaq 

işığın ardına yüyürməyə çağırırdı. 

 

Bu bağçanın mehi sərin, 

şehi durudu. 

Əyildim bir gülün dərim - 

əlim qurudu. 

      

Bu bağçanın gülü qönçə, 

tülü zərifdi. 

Örpəyini səhər öncə 

bura səribdi. 

  

Bu bağçanın barı şirin, 

narı məzədi. 

Elə gəzdin - qədəmlərin 

bağı bəzədi. 

Bu bağçanın gülü incə, 

dili şirindi. 

Dönüb baxdım - gül içində 

yerin göründü. 

 

 Bu şeir Firuzənin 70-80-ci illərdə yazdığı ən gözəl şeir-

lərdən deyil, amma onun ruhunu ifadə edən şeirlərdən idi. O 

ruh yanaşdığı hər şeydə bir işıq, bir gözəllik arayırdı. Elə dü-

şünməyin ki, Firuzə xanım sovet dövrünün romantikasından 

təsirlənirdi və "dəstədən geridə qalmamaq üçün" işıqlı şeirlər 

yazırdı. Belə deyil. Bunun səbəbi Firuzə xanımın öz içindəki 

işığın - poetik işığın rəngindəydi, o rəng dünyanın gözəlliyini 

özündə əks etdirirdi. Bir başqa misal: 

 

 Bu gözəlin sevinc tutub gözünü, 

Gül açıbdır yanağında gülüşü. 

Yer bu qızın ayağından üzülüb, 

Bu qız göyün sinəsində sürüşür. 

  

Qollarından qanad açıb bu gözəl, 

Hara süzür, hara uçur istəyi. 

Çöhrəyə bax, Ayla, Günlə çəkişər, 

Saçlara bax, Ayı, Günü gizləyir. 

  

O buludlar topa-topa yundumu? - 

Bu qız uçur - buludları daraya. 

Alça gülü kəpənəyə döndümü? - 

Uçub getdi oba-oba haraya. 

  

Yazın günü çaşıb qaldı qaranquş, 

Göyərçinlər heyrətindən ağardı: 

Uçuşa bax! Elə bircə bu qalmış, 

Heç olmasa, bizdən qanad alardı. 

 Bu şeirdəki nikbinlik, gözəlliyə, ülviliyə çağırış bir ya-

na... onun bir şeir kimi gözəlliyinə nə söz... Mən zəriflərin 

poeziyasında çox zaman qəmin, kədərin ayaq tutub yeridiyini 

görmüşəm, göz yaşlarının səbəbli-səbəbsiz sel olub çaya ax-

dığını izləmişəm, amma sevincin poeziyasını demək olar ki, 

hiss eləməmişəm. Firuzə xanımın o illərdəki şeirlərində dünya 

insanın üzünə gülümsəyir, gözəllik bütün cilvələriylə qarşında 

canlanır, sən bu səadətdən az qala başını itirirsən. Əgər o illərdə 

Firuzə xanım ancaq sevincdən yazsaydı, deyərdik ki, bu necə 

şairdi, ancaq işıqdan yazır, bəs həyatın, gerçəkliyin başqa rəng-

ləri yoxmu? İnsan ancaq işığa bələnə bilməz, insan ancaq uça 

bilməz, qanadlana bilməz, axı, kədər də var, qüssə də var, qəm 

də var. Və mən həmin illərin şeirlərində işığın başqa rənglərini 

də gördüm, tutqun rəngini, öləziyən rəngini. Mən qəlbin 

kədərdən alışıb-yandığını da gördüm. Deməli, poeziya da insan 

ürəyinə bənzəyir və daha doğrusu, poeziya elə ürəkdir, baharı 

da var, qışı da... Amma ümidsizliyin içində də bir ümid çağ-

layır, qəmdə də gizli bir sevincə çağırış varmış... 

 

O mən idim - zirvə yolu daşlı-tikanlı, 

O mən idim - gələcəyi qarda, boranda. 

Mən idimsə, aşacaqdım onu təkəlli, 

Mən idimsə, ötəcəkdim onu bir anda.    

Tale özü öz hökmünü möhürləmişdi, 

Yolum üstdə sərtlikləri çapmalı idim. 

Bu yol məni cadulamış, sehrləmişdi, 

Bir baş ola, 

yüz daş ola, - 

çırpmalı idim. 

Hər gecəmdə bir dünyalıq işığım vardı, 

Fikirlərim, xəyallarım arzuya çapar. 

Qismətimə dördayaqlı yonca çıxardı, 

O mən idim, kor-koranə ümidə çapan. 

Heç bir şair bu dünyada tək deyil, çünki mühit var, cə-

miyyət var. Amma hər bir şair tənhadır. Mən heç bir zaman Fi-

ruzə Məmmədlini tək görməmişəm, amma şeirlərində onun tən-

halığını hiss etmişəm. Əslində onun şeirlərini tənhalıq poezi-

yası da adlandırmaq olar. Xüsusilə, səksəninci illərin sonların-

dan başlayaraq, bu tənhalıq onun şeirlərində boy atdı, ucaldı. 

Amma Əli Kərim demişkən, "tənhalıq boşluq deyil, əgər gözlə-

yənin varsa", onu işıqla, gözəlliklə doldura bilərsən. Firuzə xa-

nımın şeirləri işıqlı tənhalığın poeziyasıdır. Elə Azərbaycan da 

doxsanıncı illərin əvvəllərində öz dərdləriynən, başına gələn 

müsibətlərnən tənha qalmışdı. Vaxtilə Azərbaycan işıq içindəy-

di, Firuzə xanımın şeirləri də işıqda üzürdü, indi bu işıqlar sön-

müş kimiydi, indi Azərbaycan da böyük, gur işığa möhtac idi 

və Firuzə xanım şeirlərinin birində yazmışdı: 

 

Üzümdə-gözümdə kölgələr dönük, 

Torpaqda, havada bölgülər dönük. 

Uluslar, obalar, döngələr dönük, 

Bu işıq hayandan sızır, görəsən? 

 

 Doğrudan da, 90-cı illərdən başlayaraq, F.Məmmədlinin 

şeirlərində minor motivlər çoxalır. Şair həm öz dərdini, həm də 

Azərbaycanın, Qarabağın, soydaşlarının dərdini qələmə alır. 

Elə bil ki, bir dərd o biri dərdin içindədi. Xalq şairi Fikrət 

Qocanın bu fikirlərinə şərik olmamaq mümkündümü? 

"Əsl şairlərin içində bir didərgin yaşayır. Özünün cənnət 

deyib vəsf etdiyi dünyada da o didərgindir, cəhənnəm deyib 

lənətlədiyi dünyada da didərgindi. Cəmiyyətdə, dostlarının ara-

sında da ögeydir, tənhadır. Öz doğma evində, ailəsinin, övlad-

larının arasında da tənhadı, qəribdi, ögeydi. 

Yox! Yox! Yaxşı şairlər tək deyil, onların da yaxın qo-

humları var; o da şairlər və şairanə oxuculardır. Qədirbilən, 

şairanə oxucuların hesabına Nizami, Füzuli yaşayır. Böyük 

şairlər belə qohumlarının hesabına əsrlərdən-əsrlərə yaşayır, 

ucalır. Sağlığında tənhaların, qəriblərin zaman keçdikcə doğ-

maları, qohumları tapılır, şairlər və tənhalar mərtəbəsində. Firu-

zə Məmmədli də bu mərtəbədə yaşayır şairlər və tənhalar 

mərtəbəsində". 

Bax, bütün bu söylədiklərim Firuzə Məmmədlinin şair 

səciyyəsini təqdim etmək üçündü. İşıq, tənhalıq, gözəllik və 

kədər dünyası - bu dörd söz zənnimcə, Firuzə Məmmədlinin 

şair dünyasının əbədi sakinləridir. 

Firuzə Məmmədli oxucunu düşüncələr aləminə səsləyən 

şairdir. Təbii ki, bu düşüncələr çılpaq və quru sillogizmlərlə 

müşayiət olunmur, emosional çalarlara bürünür. Onun 2024-cü 

ildə "Azərbaycan" jurnalında çap etdirdiyi şeirlərini oxudum və 

bu şeirlərin hər birində fikirlərin duyğularla necə qovuşdu-

ğunun şahidi oldum. 

Firuzə xanım Azərbaycan şeirinin ənənədən gələn gö-

zəlliyini, heç zaman öləziməyən işığını sönməyə qoymayan 

şairlərdəndi. Onun üçün şeirin hansı vəzndə yazılması şərt de-

yil, necə yazılması, hansı poetik maneralarla fikrini oxucuya 

çatdırması əsasdır. Mən onu doğma Azərbaycan heca şeirinin 

ən yaxşı ifaçılarından biri sayıram. Xüsusilə, 90-cı illərdən üzü 

bu yana o, Azərbaycan qoşmasının, gəraylısının ən gözəl nü-

munələrini yaradan şairlərdən biri kimi diqqəti cəlb edir. Özü 

də bu qoşma və gəraylılarda XXI əsrin bədii təfəkkürü duyul-

maqdadır. Diqqət edin: 

 

Gündə bir sözə əyilir, 

Gündə bir daşa bu qələm. 

Salıb məni dərdə-sərə, 

Dönüb qarğışa bu qələm. 

  

Nə gün gördü, nə gün verdi, 

Məndən qırpdı, məndən dərdi. 

Elə yudu, elə sərdi, 

Gəlmədi xoşa bu qələm. 

  

Sözdü mizan-tərəzisi, 

Xeyirxahı, qərəzlisi. 

Haqdan gəlibdi yazısı, 

Bəladır başa bu qələm. 

 

 Gəraylıdır, amma bu günün gəraylısıdır... 

"Bu gün" dedim, mən Firuzə xanımı həmişə bu günün 

şairi hesab etmişəm. Müasir düşüncəyə malik və müasir həqi-

qətlərdən söz açan şair. Ancaq bu günün həqiqətlərindən söz 

açan hər şairi müasir adlandırmaq olmaz. Müasirlik həm də 

fikrin, hissin, duyğunun müasir şeir mədəniyyətilə qaynayıb-

qovuşması deməkdir. Bax, bu şeirdə olduğu kimi: 

 

Hamımızın əzabı var, dərdi var, 

Hamımızı cırmaqlayır dərdivar. 

Gözləyirik, arada bir pərdə var, 

Kim dartacaq, kim salacaq, bilmirik. 

  

Çiyinlərdən baş ucalar, bəs hanı? 

Ağıllılar, başıucalar bəs hanı? 

Haqq yolunda aşıqçalar bəs hanı? 

Bu zurnanı kim çalacaq, bilmirik. 

  

Yaramıza duz tökənlər, hardasız? 

Barmaq ilə göz tökənlər, hardasız? 

"Biznesmenlər", "zadəganlar", hardasız? 

Bu millətə kim qalacaq, bilmirik. 

 

Mən əlbəttə, bu yazıda Firuzə xanımın şeir dilinin gözəl-

liyindən də söz aça bilərdim. Amma açmıram, çünki onun 

poeziyasından misal gətirdiyim nümunələr yetərincə bu şairin 

poetik dilinin özəlliklərini nümayiş etdirə bilər. 

Firuzə Məmmədli orijinal, kimsəyə bənzəməyən şairdir. 

O, ənənəvi obrazlara müraciət edəndə özünün düşündüklərini 

qələmə alır. Məsələn, dünya obrazına müraciət edəndə... Dünya 

hər bir şair üçün yaşadığı, nəfəs aldığı, mövcud olduğu intəha-

sız, hüdudsuz, gəlimli, gedimli, son ucu ölümlü məkandır. Tə-

bii ki, klassik poeziyadan üzü bəri dünya obrazının öz məlum 

modelləri var. Bu modelləri yan-yana düzsək, ümumi şəkildə 

Dünya şair üçün Allahdan sonra üz tutmalı, dərd bölüşməli, 

bəzən gözəllik kredosu, bəzən də qınaq, tənə obyekti kimi se-

çilir. Hansı şair dünyaya şeir həsr etməyib? Dünya, görən, hansı 

şairin həyat, ömür, tale, sevgi, bəxt haqqında düşüncələrinə 

stimul olmayıb? Budur, Firuzə Məmmədlinin poetik anla-

mındakı dünya: 

 

Ölçülər, mizanlar pozulub gedir, 

Namuslar hərraca düzülüb gedir. 

Uranı, almazı, qızılı gedir, 

Nə yaman qarışıb başı dünyanın?!  

  

Çəkib ətəyini, susur ədalət, 

İnsafdan, mürvətdən qısır ədalət. 

Ay küncdə-bucaqda yesir ədalət, 

Dolub daşmadadır döşü dünyanın. 

  

...Bir gün ağladandı, bir gün güldürən, 

Pəncərədən qaçır qapıdan girən. 

Mizan-tərəzisi nə çəkir görən, 

Gözünə döndüyüm kişi dünyanın?! 

 

 Firuzə xanım əsl ədəbiyyat adamıdır və mən bunu sözgə-

lişi demirəm. Əsl ədəbiyyat adamı olmaq o deməkdir ki, 

ədəbiyyatla, Sözlə nəfəs alasan. Şeir yazmaq istedadın bir par-

laq yönümüdürsə, söz demək, sənət haqqında fikir yürütmək 

özü də ayrı bir istedaddır. Baxın: 

"Həmişə bu fikirdə olmuşam ki, şair, söz adamı bağlı ol-

duğu sənətin zənginləşməsinə, kamilləşməsinə, poetik səviyyə 

etibarilə daha yüksək zirvədə durmasına xidmət etməlidir. Yal-

nız belə şəxsiyyətlərin sənətdə yeri görünür və yalnız belə şəx-

siyyətlər tarixin yaddaşına həkk olunub... Poeziya - şairin öz 

duyğuları ilə gizli görüşüdür. Əgər şair günün maddi ehtiyacları 

içərisində itib-batıbsa? 

Poeziya - içimizdəki sakitliyin üsyanıdır. Əgər üsyan içə-

rimizdən püskürüb bizi bürüyübsə və içimizdəki sakitlik daim 

narahatlıq və təlatümlə əvəz olunubsa?! 

Poeziya - ruhumuzun fəryadıdır. İnanmıram ki, bu ümumi 

təlatümdən yayınan şаir olsun". 

Yalnız Sözə vurğun, Sözün ağası və hakimi olan şair bu 

cür düşünə bilər. 

Mən Firuzə xanımın "Ömrün axarı" kitabında toplanan 

nəsr əsərlərini də oxudum. Deyim ki, bunlar heç də "şairin nəs-

ri" deyil, elə nəsr kimi doğulan yazılardır. Firuzə xanımı nəsr 

yazmağa vadar edən nə idi, deyə bilmərəm. Görünür, şeirdə 

ifadə edə bilmədiklərini nəsrdə ifadə edib. Mən deyərdim ki, o, 

bu yolda axtarışlarını davam etdirsin. "Sular sonası" kimi ma-

raqlı miniatür povestlər yazsın, "Əbil", "Oğurluq", "Məhəbbət" 

kimi düşündürücü hekayələr qələmə alsın. Çünki nəsrə məxsus 

özəllikləri onun yazılarında da görürəm. Amma mənim üçün, 

bütün Azərbaycan oxucuları üçün şair Firuzə Məmmədli obrazı 

daha əzizdir, doğmadır. 

Bir gün heç birimiz olmayacağıq. Nə Firuzə xanım, nə 

mən, nə bizim dostlarımız, həmkarlarımız (Seyid Əzim Şirvani 

demişkən: "Dünyaya gəlmək getmək üçündür, bu nə qəmdir?") 

... Amma Söz qalacaq. Əlli ildən, bəlkə yüz ildən sonra, bəlkə 

də min ildən sonra inanıram ki, Firuzə Məmmədlinin bu mis-

ralarını oxuyacaqlar: 

 

 Mən də o gözəl dünyanın 

Gözəl yükünə girmişəm. 

Baxıb görmüşəm, özüməm, 

Adam kürkünə girmişəm. 

  

Çıxmışam adam içindən, 

Biri olmuşam üçündən. 

Qalıb bir fikir köçündən, 

Sözə sürgünə girmişəm. 

 

 Və lap yüz il sonra da Firuzə xanımın bu sevgi şeirini 

oxuyacaqlar: 

 

Gəl ömrümə, gözəl sevgi, 

Gəl ki, yanıb külün olum. 

Gözəlliyin mənə gəlsin, 

Gəl, gözəl sevgilin olum. 

  

Dünyaya yürüşüm sevgi, 

Ömürlə görüşüm sevgi, 

Ayağına düşüm, sevgi, 

Ürəklərə yolun olum. 

 

VAQİF YUSİFLİ 

Tənqidçi, filologiyа üzrə elmlər doktoru,  

professor 

ÖMÜR BİR UZUN ŞEİRDİR 

 

Vücudunuz sizdən asılı olmadan yaşlanar,     

Ruhunuz isə siz icazə vermədikcə yaşlanmaz!... 

 

Çətinliklərin öhdəsindən gələrkən insanın öz gücünü kəşf 

etməsindən daha dərin və dəyərli heç nə ola bilməz. Bu, qa-

ranlığın içərisindəki işığı tapıb onu zülmətin caynağından xilas 

etmək deməkdir. O qaranlıqlardan ölü doğulanlar da var, əbədi 

həyat qazananlar da… Bu, sadəcə, yaşamaq uğrunda mübarizə 

deyil, həm də həyatda var olmanın fəlsəfəsinə varmaqdır. Öz 

daxili yolçuluğunu bacaran insan özünü yenidən var edir. Məhz  

belə  insanlar başqalarına ilham verən bir işıq gücündədir. 

Zülmətə qalib gələn işıq... 

Yaşadığımız aləm “kövni-fəsad”dır əslində, yəni, istini 

anlamaq üçün soyuqla rastlaşmaq, gündüzün aydınlığını gecə-

dən sonra dərk etmək, yaxşının qiymətini bilmək üçün pislə 

qarşılaşmaq mütləqdir, çünki hər anlayış ziddi ilə qaimdir. Tək-

başına işıq həqiqətin ortaya çıxmasına kifayət etmir, onu köl-

gəsi ilə, qaranlığın özü ilə dərk edə, mahiyyətini anlaya bilərik. 

Bu zidd qavramları bir bütöv halında gördüyümüz zaman məna 

da, həyatın anlamı da ortaya çıxır və insan tək olan varlığa 

doğru yol alır. Həmin dualizm silsiləsinə zahirlə batin, ağılla 

qəlb də daxildir. 

Bu sətirləri yazarkən qismətinə ürəklərin ağrısını, qəmini, 

sevincini, qəlblərdə dilim-dilim alovlanan sevgilərin və ayrılıq-

ların yanğısını, “gəlimli-gedimli” fəlsəfəsilə möhürlənmiş dün-

yanın gərdişini poetik təfəkkürünün işığından keçirib insanları 

poeziyasının sehrli aləminə dəvət edən, sözü dəyərdən düşməyə 

qoymayan, sözün xidmətində durmağı missiyası bilən ağbirçək 

və müdrik qələm sahibi Firuzə Məmmədlinin mütəvazi obrazı 

gözümün önündə canlanır. Şairin yaradıcılığı dünyəvi, milli, 

bədii, fəlsəfi və real elementlərin çulğalaşmasından doğan və 

şairin özünəməxsus bədii dilində reallaşan fərqli ədəbi mətn-

lərin təzahürü ilə həm Sovet dövrü, həm də müstəqillik dövrü 

ədəbiyyatımızın əsas fondunda öz yerini alıb.  

 

Yaddaşımda nə ki vardı, cəm etdim, 

Gündüzləri gecələrə şam etdim. 

Vərəqləri qələmimlə şum etdim, 

Sözüm bitib-tükənmədi, nə yaxşı!  

 

Bir şairi anlamaq oxuduğumuz əsəri inşa edilərkən yaşa-

nan fikir və duyğunu anlaya bilməkdir. Baş verənlərə onun 

tərəfindən baxmaqdır. Burada artıq şair-oxucu münasibətindən 

çıxarsan, sənin hiss və duyğularını yazıbmış kimi hiss edərsən. 

Özünlə baş-başa qalarsan. Psixoloji olaraq insanın özü ilə baş-

başa qalması, bir növ, zehnin ağrı və yüklərdən qorunmağa 

çalışmasıdır. Bir zaman yolunu azdığını zənn etdiyi yer əslində 

insanın özünü tapdığı yerdir. Həyatın mənası insanın baxış 

bucağında gizlidir. Görə biləcəyin bütün gözəllikləri gördüyün 

zaman həyatı yaşayarsan, axıb gedən zaman da məna qazanar. 

Firuzə Məmmədlinin “Ürəyim sənə doğru” şeirində ifadə olun-

duğu kimi: 

Mən sənə doğru ürəyimlə, 

Gözlərimlə, əllərimlə yüyürmüşəm. 

Səni ürəyimin, gözlərimin, əllərimin  

İkicə addımlığında görmüşəm. 

Susub əllərim, susub gözlərim. 

Əlimin əlinə ərki çatmayıb, 

Gözümün gözünə ərki çatmayıb. 

Ürəyim o qədər dinib səninçün, 

O qədər özünü danıb səninçün, 

O qədər yüyürüb sənə doğru ki, 

Bu qədər sürüyüb məni doğrusu... 

Bir insan hara gedir getsin, özü ilə apardığı ən önəmli şey 

ürəyi və ağlıdır. Həyatda qarşımıza çıxan insanlar da, hadisələr 

də hər biri bir dəvətdir. Ya qəbul etməzsən, yanından keçərsən, 

ya da qəbul edib içindən keçərsən. Yanından keçdiklərin onla-

rın sənin həyatına qatacaqlarından imtina etməyin deməkdir, 

içindən keçdiklərin isə sənə yazılmış tale deyilən yazını oxuma-

ğına kömək edər. 

Təbii ki, tarazlığı qorumağı da uca Yaradan insanın özünə 

həvalə edib. 

Daxilində bir “mən” var ki, çox insan onu tanımaz, bir 

beyni var ki, işləmə mexanizminə hakim deyil, bir bədəni var, 

ölümsüz deyil. Bu səbəbdən insan çox zaman ruhunu qorxuya 

təslim edər: 

 

İkicə addımda dayanıb durub, 

İkicə addımı keçə bilməyib, 

Ürəyim göylərdən enib səninçün. 

   *** 

Bilirsən, nə qədər nəsihət görüb, 

Nə qədər töhmətnən dağlanıbdır o, 

Nə qədər söz-dаşdаn əziyyət görüb, 

Nə qədər göz аltdа sаxlаnıldı o! 

Bir ömür əzab keçib, yol keçib o. 

Yüyürüb sənə doğru, 

İkicə addımda dayanıb durub, 

İkicə addıma ərki çatmayıb... 

 

...Sanki bu şeir hələ yazılmayıb. Bu, hələ ki, şair Firu-

zənin özü ilə həsb-halıdır. Sevgi şeirini yazmağa hazırlaşma-

sıdır. Amma düşüncələrini Mövlanasayaq “qəlb deyir, söylə 

getsin, ağıl deyir, söyləsən nə olacaq, sus bitsin” – deyiminin 

fəlsəfəsinə uydurmuşdur. Minlərlə qapıdan girə bilərsən, min-

lərlə qaladan aşa bilərsən, amma bir qəlbə, o, istəməsə, daxil 

ola bilməzsən. Şairin lirik qəhrəmanı da hiss və duyğularını o 

“sünbül saçlı, səma gözlü” gözəlin qəlbinin dərinliyinə həbs 

etmişdir...  

...Bir əsərin ortaya çıxması onun sənətkarının biliyi və 

məlumatı üzərində inşa edildiyinə görə, özülün nə qədər sağlam 

olması da məhz müəllifdən asılıdır. Biz əsərin ötürdüyü duyğu-

nun təsirinə məruz qalırıq ki, bu da yenə də təfəkkür sahibinin 

onu ötürə bilmək bacarığından asılıdır. Geniş diapazon, fərqli 

metaforalar, poetik ahəng, dərin ruhi aləmi ilə seçilən şairin 

mətnlərində tale, ölüm, həyat tamam başqa müstəvidən poetik 

mənaya oturdulur, kədər motivinin maksimal qatından absurd, 

nəhayətsiz sonuclara varan insanın daxili təlatümləri sərgilənir. 

Əsərin motivi kədər də olsa, sevinc də olsa, oxucunu rahatlıq və 

zövq duyğusu bürüyür, o, bunun izini uzun müddət özündə 

mühafizə edir. Bənzər məqamlarda yenə onu xatırlayır. Elə 

mənim də “Ürəyim sənə doğru” şeirini oxuyarkən Ramiz Röv-

şənin “Əzizim” şeirini xatırladığım kimi. 

 

Gətir ağrıların əlindən öpüm, 

Bircə o tərk etmir məni dünyada. 

Məndən üz döndərən sabahlarımı, 

Tutub da saxlayır fani dünyada.  

(“Dünyada”)  

      

“İlahi, bir ömrə bəsdir bu ağrı. Təkcə mən duyuram onu 

dünyada”, – deyəndə də şair məhz elə o ağrısını nəzərdə tut-

muşdur. 

Müxtəlif şeirlərdən gətirilmiş misralar şairin özünütəkrarı 

deyil, poetik istedadın daxili aləmini hər dəfə fərqli bucaq 

altından ifadə etmək imkanı qazanmasıdır.       

Firuzə Məmmədlinin poeziyasındakı həzinlik və kədər, 

sevgi və nifrət, ümid və ümidsizlik notlarının hamısının maya-

sında şairin adını “ağrı” qoyduğu müxtəlif məzmunlu bitib-

tükənməyən düşüncələr, bu düşüncələrin doğurduğu suallar və 

cavablar, həm də içindəki sonsuz duyğu və düşüncələri poetik 

sözə çevirmək ehtiyacı dayanır. “Sözlər başımızda cilvələnən 

saysız-hesabsız fikirlərin ancaq solğun bir kölgəsidir. Sözlər 

bizim ucadan deyə bilmədiyimiz böyük hiss və arzuları 

birləşdirən kiçik bir halqadır” (Teodor Drayzer).  

 

 Bir dəfə baxsan mənə, 

 Təzələşəcəyəm mən, 

 Gözəlləşəcəyəm mən. 

 Bir dəfə baxsan mənə, 

 Dünya gözəlləşəcək 

 Mənim gözəlliyimdən. 

 

“Şeir yazmaq klassika qarşısında imtahan verməkdir. 

Əslində, zaman-zaman belə olub. Ancaq şeirin kütləviləşdiyi 

indiki zamanda bu, şeirə dəyər verməyin, elə bilirik ki, ən eti-

barlı etalonu funksiyasını yerinə yetirir” (T.Salamoğlu). Söz, 

kəlmə mədəniyyətin şifrəsidir. Ona görə də dilə yalnız ünsiy-

yətin və danışığın linqvistik təminatçısı kimi baxmamalıyıq. 

Hər sözün bir hekayəsi var, bir təcrübəsi var. Dili bəsitləşdir-

mək, lorulaşdırmaq, necə olur-olsun, ünsiyyət qurmaq ehtiya-

cını təmin edərkən estetikliyi gözardı etmək, dilin daha dərin və 

gözəl ifadə edə bilmə keyfiyyətinə zərər vermək olmaz. Diqqət-

li yanaşmaq həm də düşüncəni səlis ifadə edə bilmək imkanı 

yaradır. Təsadüfi deyil ki, Firuzə xanımın da diqqətini dilçilik 

elmində dilin məhz bu tərəfi cəlb etmişdir. Dilçi alim-şairə Fi-

ruzə Məmmədlinin dilə həssas yanaşması, janrından, mövzu-

sundan asılı olmayaraq, yaradıcılığının hər məqamında hiss 

olunur. O, şeirimizdə dilin burjuaziyasını yaradanlardandır: 

 

 Söyüdləri yaşıllaşdı o arxın, 

 Sonaları yaşılbaşdı o arxın. 

 Gözlərindən sevinc daşdı o arxın, 

 Öz adını “Söyüdlü arx”görəndə. 

 

Başqalarının sözləri ilə fikirlərimizi inşa edən zaman da 

öz suallarımızı yarada bilmərik. Bu, başqasının aynasında özü-

nə baxmaqdır. Bəlkə də bu sizə görmədiyiniz tərəflərinizi 

göstərəcək. Çünki o, başqa bir mənəviyyatın kodlarını daşıyır. 

Siz onun qarşısına keçdiyinizdə ancaq o təcrübə ilə birlikdə bir 

anlam ifadə edərsiniz. Lakin onun bir parçası olmazsınız. 

Baxdığınız tək ayna başqasının aynasıdırsa, orada yanlış gedən, 

doğru olmayan şeylər var deməkdir. 

Firuzə xanımın hər bir şeiri sənətkarlıq, fikir dərinliyi, rə-

vanlıq cəhətdən ana dilimizin zənginliyini, gözəlliyini, incəli-

yini bir daha sübut edən parlaq nümunədir. Şairin şeirlərində 

vətənpərvərlik, bəşəri məhəbbət, məslək eşqi, dərin etiqad, vü-

qar və sadəlik, xalq ruhuna yaxınlıq, dərin sənətkarlıq, müdrik-

lik, həyata və insana məhəbbətin tərənnümü poetik şəkildə 

təcəssüm etmişdir. 

 

Bir dəfə baxsan mənə, 

doğacaqdır günəşim 

nurlu baxışlarından. 

Yağacaqdır sevincim 

Həsrət yağışlarından. 

 

misraları da lirik qəhrəmanın ecazkar bir gözəlliyə mü-

nasibəti kimi, gözəlliyin insanın qəlbində yaratdığı ehtizazın 

poetik təcəssümü kimi yaranıb. Bəzi şeirləri oxumaq dua din-

ləmək kimidir. Dua məqamında yazılıb deyə, sən də oxuyarkən 

mənəvi bir dərinləşmə yaşayarsan: 

 

“Ümid limanım” mənim, 

Ay mehribanım mənim. 

Haçansa, haradasa  

bir həsrətin gözündən  

nur ələnir üstümə. – 

qədəminə səpirəm. 

Baxışından ulduzlar 

Səpələnir üstümə, – 

Ulduzları öpürəm. 

 

– sətirləri şairin ruhunun poetik əksidir. Firuzə Məmməd-

linin şeirinə hərarət, təravət verən, onda hissə, duyğuya və 

düşüncəyə təsir imkanları təmin edən cəhət odur ki, bu şeirlərin 

hər biri mövzusundan asılı olmayaraq, şairin əhvali-ruhiyyə-

sinin oxucusuna poetik transferi kimi metaforik məna qazanır. 

Rəsm sənətində siluetin zahiri bəsitliyi sənət aləmində sadəliyin 

zirvəsini təmsil edir. Firuzə xanım da yaşın və yaradıcılığın 

müdrik çağında şeirlərində az sözlə çox məna ifadə edir. 

 

Daha darıxmıram, 

əsəblərimdən 

dəyanət sazıma, 

dözüm sazıma 

sim çəkib, ayrılıq 

havası çaldım. 

Hələ soruşursan, 

darıxırammı? 

Dаhа dаrıxmırаm, 

bu nə suаldı?! 

 

– misraları məhz Firuzə Məmmədli poeziyasının boyuna 

biçilib. Şeirlərinin böyük əksəriyyəti insanları mənəvi azadlığa 

səsləsə də, şairin lirik məni eşqini hər dəm bəlağətlə aləmə car 

çəkməkdən çəkinir. Firuzə xanımın ilhamının işığına bürünmüş 

söz dünyasında qəmin də, kədərin də üzərində bir niqab var. 

Təfsilatı köməkçi ünsür hesab edərək, təfərrüata varmaz, sənin 

ağlına, fəhminə, dərketmənə güvənərək, səni görməyə dəvət 

edər, əsas məğzə fokuslanmağını istəyər. O, azad söz deməyin 

hisslərini əldə bayraq etmək olmadığını düşünür, bu azadlıq 

onun ruhundadır, idealındadır, şeirlərinin nüvəsindədir. Şair 

fikirləşir ki, düşüncə gücü sayəsində insan hər yerə seyrü-səfər 

edə bilər. Amma onun da daxili nizamı olmalıdır. Düşüncənin 

fərqli dəhlizlərindən, ovalıqlarından, vadilərindən rahat keçə 

bilmək və müəyyən məsafə qət edə bilmək üçün pərgarın iy-

nəsini mütləq bir yerə sabitləmək lazımdır, əks halda bu yolda-

irzdə itib bata bilərsən. Kəsb etməlisən ki, İlahinin hədiyyəsi 

kimi vəhy ediləni ala bilmək mərtəbəsinə qalxa biləsən. 

Özünəməxsusluq, bənzərsizlik onun şeirlərinin qayəsin-

dədir. İnsani keyfiyətləri və xüsusiyyətləri ilə heç kəsə bənzə-

məyən, ancaq özü olan şairin əsərləri də hər kəsin yazdıqlarına 

bənzəmir. Qırıldığı yerdən güclənər şairlər. Firuzə Məmməd-

linin ayrı-ayrı şeirləri bir-birinin davamı kimi səslənir: 

 

 Sənli, Sənsiz, fərqi yoxdur, yaşamalıyam. 

 Ölsə, yəqin qəlbimdəki dərdim öləcək... 

 

 Başqa bir şeirində də sanki bu misraların əks-sədası 

eşidilir: 

 

 Sözümü doğradım qəm kəsərilə, 

 Ölçdüm səhvlərimi kəm-kəsiriylə. 

 Daha nə duayla, nə nəzir ilə. 

 Qayıtmaz... Beş deyin. Yüz deyin ona. 

 

Firuzə Məmmədli poeziyasına yenidən bir nəzər saldım. 

Əslində, nə axtardığımı bilirdim, amma nə yazacağımı yox. 

Məqsədim bu poeziyanın ruhunu öyrənmək, hafizəsinə nüfuz 

etmək, dərindəki cövhəri – sözün ləlini, mirvarisini, firuzəsini 

(qiymətli nəyi varsa) tapıb aşkara çıxarmaq idi.  

...Şair Firuzə Məmmədli – bu ifadənin bətnində qəlb çır-

pıntıları, sevincli, iztirablı anlar, üsyankar dəqiqələr, acı həqi-

qətlər, insan taleləri gizlənib, bəzən şeirləri dualarına çevrilib, 

bəzən də silahına:  

 

Mən sizə göndərirəm 

“Şeir” adında bir inci. 

Gah Füzuli naləsi, 

Gah Xətayi qılıncı. 

 

Firuzə Məmmədlinin poeziyasında fəlsəfi tənhalıq liri-

kası, lirik “mən”in daxili üsyanı, mənəvi protesti, ağrının sim-

volik rənglərə bələnməsi ardıcıl şəkildə əks olunur, insan var-

lığının əsl həqiqətlərini nişan verir. 

Yaşa dolan bədəndir, təndir, təndəki can səfamızdır, o, 

heç yaşlanmaz. Ruhdakı təzəliyi qorumalıdır insan. Çünki bu 

ruhun təlqinilə yazılıb, gələcək nəsillərə ötürülən dəyərli yazılar 

yeni təfəkkürlərə qapı aralayacaq, fərqli düşüncələrə vəsilə 

olacaq.  

 

Bəxtiyar Vahabzadəyə görə:  

Deyirlər, çox azdır yüz il, əlli il, 

İnsana bir ömür kifayət deyil.. 

 

Böyük yaşlara qədəm qoyan insanlara yarım əsrdən çox-

dur ki, “hər kim yüz il yaşamasa, günah onun özündədir” – de-

mək ənənəsi də var. ...Bu da həqiqətdir ki, yaşadığı bir ömürdə 

“Yüz insan ömrünü qazanan da var” (B.Vahabzadə) dedikləri-

mizdəndir alim-şairə Firuzə xanım Məmmədli... Yüzü görmək 

Tanrı qismətidir, uca Yaradandan müdrik söz ustadına o yaşı 

ərmağan etməsinin təvəkkülündəyik, ruhunu təzə və cavan 

saxlamağı isə Firuzə Məmmədlinin özündən təmənna edirik. 

    

Məhrux DÖVLƏTZADƏ 

ADPU-nun dosenti 

Şeirlər

                                  İLLƏRİN 

 

Birdən-birə nə düşmüşdü yadına,   

Vərəqlədin keçmişini illərin?! 

Saydın, seçdin, seçmələdin nə yaxşı, 

Əllisini, yetmişini illərin?! 

 

Bu sаydığın ürəyincə deyilsə, 

Ələ gələn gərəyincə deyilsə, 

Donluq olub, çörəyincə deyilsə, 

Nə gəzirsən itmişini illərin?! 

 

Nəyi vardı, xəlbirlədin, ələdin, 

Acısını şirininə caladın. 

Çağaydımı, – laylaladın, bələdin 

Daha vaxtı ötmüşünü illərin? 

 

Sözgəlişi dedim bunu, incimə, 

Hövüllənmə savaşına, dincinə. 

At zamanın sənə düşən küncünə 

Gəlmişini, getmişini illərin. 

 

Nə qədər ki, yerişinlə dirisən, 

Canım-gözüm, beş adamdan birisən. 

Çəkmə, çəkmə… Çəkəmməzsən geri sən 

Ömrü talan etmişini illərin. 

 

Eh, il vardı, vaxt əlində saz idin, 

Bir sarışın, bir alagöz qız idin. 

Gərək onda arayaydın, gəzəydin 

Düzü əyri bitmişini illərin. 

Karvan gedib, izi qalıb yollarda, 

Zaman adda tozu qalıb yollarda. 

Qaytar geri, gözü qalıb yollarda 

Qəfil yada düşmüşünü illərin. 

 

Nə gün gördü nə gün verdi o illər, 

Elə məni yudu, sərdi o illər. 

Bilsən, necə bəxtəvərdi o illər! 

Аğlа əldən getmişini illərin. 

 

Mаhnı deyil, zümzüməsin sızlаyım, 

Svegi deyil, dostdаn, yаddаn gizləyim. 

İtib getdi, dаhа nəyin gözləyim 

Səsi, sözü bitmişini illərin?! 

 

Yаnа-yаnа hа əl edim... gələmməz, 

Zinət olub, bаş-gözümə ələnməz. 

Аğ günlərin hа çözələ, bilinməz 

Göz yаşımı içmişini illərin. 

 

Hаrа getsə, аbır, həyа, аr imiş, 

Gen dünyаlаr vаrlığınа dаr imiş. 

Nəzir аddа bir borcu dа vаr imiş 

Məni qurbаn seçmişini illərin. 
 

Söz nübаrın peşə bildim özümə, 

Bu qisməti düşən bildim özümə. 

Yığım, bəlkə düşə bildim özümə 

İndisini, keçmişini illərin. 
 

Niyə аxı bu dünyаyа sığmаdım? –  

O dа məni sıxcаlаdı, çığnаdı. 

Nə yаzıq ki, аrıtmаdım, yığmаdım 

Nаxışını, çeşnisini illərin. 

           SÖZ 

 

Çapdım sözün sahilinə, 

Baxıb gördüm, dəryadı söz. 

Fikrin, hissin, həyəcanın 

Laylası söz, fəryadı söz. 

 

Çətininə çiyin verdim, 

Asanında sındım sözün. 

Yandım, bişdim ocağında 

Əhdim sözün, andım sözün. 

 

Uzaqda yox, alnımdaydı, 

Açar oldum söz qəlbinə. 

Xoş üzümlə, sərt üzümlə  

Məni saldı öz qəlbinə. 

 

Nə sirri var, açdı, tökdü, 

Mənə saldı mehrini də. 

Əziz tutdu, mənə qızdı 

İmzasını, möhrünü də. 

 

Saydım, seçdim, incələdim, 

Öpdüm əlin halal sözün. 

Durdum elə qulluğunda  

Anam sözün, balam sözün. 

 

Söz hasardı, söz divardı, 

Dünyanın iç qapısıdı. 

Açmadınsa, düz divardı, 

Açdınsa, keç, qapısıdı. 

               İNSAN 

 

Elə ki çırpınıb çıxdı bələkdən, 

Yaxşısı, yamanı keçər ələkdən. 

Sevinci-özündən dərdi - fələkdən, 

Bəxtindən inciyib, küsəndi insan. 

 

Ümidi qırılsa, ümid hörəndi, 

Dünəndi, bugündü, sabahgörəndi. 

Haçan ki arzusu daşa dirəndi, 

Haqqının üzünə üsyandı insan. 

 

İnamdan, ümiddən gödəksə dili, 

Açılmaz ömrünün çiçəyi, gülü. 

Günahı önündə, günahkar bilib, 

Özü öz əlini kəsəndi insan. 

 

Arzusu, imkanı doğmalı-yadlı, 

Mərdi piyadadı, namərdi atlı. 

Əlindən qəlbinə bir ömür adlar, 

Çölünü içinə qısandı insan. 

 

Özüyçün doğular özgəyçin yaşar, 

Çökər ömründəki bahara, qışa, 

Gah dəniz hirsində qaynayıb daşar, 

Gah bulaq eşqində susandı insan. 

 

Ömrü yasa səslər, ürəyi toya, 

İstəyi yolunda ömrünü qoyar. 

Həyatı həyatdan gedəndə duyar, 

Sadədi, çətindi, asandı insan. 

              *** 

 

Bəxt yükündə kiçilsəm də, 

Söz yükündə iri qaldım. 

Ölənlərlə ölüb getdim, 

Qalanlarla diri qaldım. 

 

Düşdüm üzübəri gəldim, 

Dərd dolu illəri gəldim. 

Nə bir bənd irəli gəldim, 

Nə bir misra geri qaldım. 

 

Ömrə ölçü-biçi sözdü, 

Çölü sözdü, içi sözdü. 

Mənə düşən iki sözdü, 

Birin dedim, biri qaldı. 

       FIRLADIR BİZİ 

 

Hər şey yavaş-yavaş keçib gedəcək, 

Ayların, illərin köçü gedəcək, 

Biri gələcəksə, üçü gedəcək, 

Dünya öz başına fırladır bizi. 

 

Bir əlində odsa, birində sudur, 

Dünya lap əvvəldən haqqın dostudur. 

Beşikdən - məzara bir yol üstdədir, 

Tutub, öz xoşuma fırladır bizi. 

 

Kimi - şər yolunda, şeytan izində, 

Kimi – namazının əli – dizində. 

Mömini, kafiri birdi gözündə, 

Elə boş-boşuna fırladır bizi. 

 

Bəşər axardadı, cahan axarda, 

Dünya yaranışdan – haman axarda. 

Biz də yol üstdəyik, zaman axarda, 

Keçirib dişinə, fırladır bizi. 

 

Haqq da öz yerini gəlib tutacaq, 

Sədləri, bəndləri dəlib tutacaq. 

Əlimizdən Tanrının əli tutacaq, 

Yatmışıq döşünə, fırladır bizi. 



Ömrümə yаzılаnlаr 

 

51 

 

 

              DİLİM 

 

Dəyişə bilmədim, məni bağışla, 

Gözüm gördüyünü yanılda bilmir. 

Səni duymadığım anı bağışla, 

Ağlım hisslərimi yönəldə bilmir. 

 

Soyuqluq dünyanın özü boydadı, 

İçindən-çölünə; isitmək olmur. 

Hər kəs böyüklükdə sözü boydadı, 

Odur ki,  hamını eşitmək olmur. 

 

Yoxa çıxanları ara sözündə, 

Sözünün içində gizlənir hamı. 

Söz de, gizlənəsən elə özün də, 

Zamandan-zamana damsa, söz damır. 

 

Dilimin canında söz şirinliyi, 

Məni söz düzündə yaşatdı dilim. 

Dilimin varlığı – öz diriliyim, 

Yağıya söz ilə daş atdı dilim. 

 

Dilim güvəncimdi əlim yalınsa, 

Dilini yaşadan xalq ölə bilməz. 

Qadağa qoyulsa, dönər qılınca, 

Dil ağa tanımaz, dil kölə bilməz. 

 

Ömrümə, günümə bayramdı dilim, 

Fikrimdi, sözümdü, söhbətimdi o. 

Ağımdı, nəğməmdi, laylamdı dilim, 

Üçrəngli bayrağım, dövlətimdi o. 



Firuzə Məmmədli 

 

52 

 

 

        ***  

 

  Göydələnlər üçün 

 

Yuxаrıdаn bаxаn şəhər, 

Mən Yerə yаxınаm а... 

Yerin ovcundа məscidə, 

Minbərə yаxınаm а... 

 

Çox аtırsаn cаn Allаhа, 

Oxumа meydаn Allаhа. 

Sənə görə mən Allаhа 

Min kərə yаxınаm а... 

 

Düşmənlə göz-gözə durаn, 

Məni mənə unutdurаn, 

Yаğılаrа qаn uddurаn 

Səngərə yаxınаm а... 

          ***  

 

Tanıyırmı bu ağaclar 

Keçən kimdi yanından? 

Bu tumurcuq ümidlərin 

Nələr yatır canında? 

 

Yağış da ara vermir ki,  

Bir hor çətirdən çıxaq. 

Bulud dolu canımızı 

Çevirib arxa sıxaq. 

 

Bir-birini izləməkdə 

Avtobuslar, taksilər. 

Qırmızı işıq da yanmır, 

Bu vurhavur əksilə. 

 

Yol kənarı... Piyadalar... 

Gözlə ki, ha, gözlədir. 

Səbrimizin işıqforu 

Yaşılını gizlədir. 

         AY QIZIM 

 

Təyyarə qəzasında həlak  

olmuş gözəl qızımız 

Hökümə xanımın  

mələk ruhuna ehtiramla 

 

Ta ömrünə yasaq bil təbəssümü, 

Ta mələk çöhrəndın sil təbəssümü. 

Bu ay təbəssümü, il təbəssümü 

Nəyinə yaraşır bu gün, ay qızım?! 

 

Sevməkdən doymuram cocuq çöhrəni, 

Duyğuya, qayğıya açıq çöhrəni. 

Heyif, çürüdəcək o şux çöhrəni, 

O torpaq məzarın yükü, ay qızım. 

 

Mələklər təzimə əyilir indi, 

Ruhuna mərsiyə deyilir indi. 

Adın əzizlənir, öyülür indi, 

Yetirib alnından öpüm, ay qızım. 

     SƏKSƏN BEŞİMDƏ 

 

Yapışa bilmirəm söz ətəyindən, 

Məni əzizləmir elə zaman da. 

İnciyim nəyindən, 

küsüm nəyindən? –  

Üzüdönük çıxır qəlbə daman da. 

 

Çıxarıb fikrimdən yaxşı-yamanı, 

Ömrün ayığna atıram daha. 

Bir doğru naminə min bir yalanı 

Calayıb uc-uca çatıram daha. 

 

Dilimə gəlməmiş dilimdən düşür, –  

Mənə üz göstərən riyadır, aldır. 

Ömürdü; ayımdan, ilimdən düşür, 

Cavabdeh suallar içimdə laldır. 

 

Qarışqa çiynimdə yükdü deyəsən, 

Çəkə bilmədiyin ağrılarım var. 

Duman gözlərimə çökdü deyəsən, –  

Sözə doğru gözü bağlılarım var. 

 

Əydəmli gəzirəm səksən beşimdə, 

Dilimdən söz qaçır, zehnimdən fikir. 

Bir addım... Bir addım... Canım dişimdə... 

Çəkə bilmədiyim yük məni çəkir. 

         ŞƏHİDLƏRƏ 

 

Yarəb, tut igidin qolundan qaldır, 

Qaldır da, şəhidlik yolundan qaldır. 

Göz yaşı qurumur Zəhra ananın, 

Yurdu bir kimsəsiz səhra ananın. 

Oğul böyütmüşdü, qol-qanad olsun, 

Əslinə, nəslinə qalan ad olsun. 

Qızların boyunda gəlin arayır, 

Qızların gözündə sevgi gəzirdi. 

Əlilə bir qızın telin darayar, 

Başqa birisini oğrun süzürdü. 

Oğlu yetişmişdi, igid yaşına, 

Kişilik məktəbi keçməli idi. 

Əsgərlik dururdu hələ qarşıda, 

Sevdiyi qız gəlin köçməli idi. 

Getdi, bir gülləyə tuş oldu, getdi, 

Gedən şəhidlərə qoşuldu gedti... 

Zamanın günahı onluqmu, ya Rəb?! 

Məgər on səkkiz yaş sonluqmu, ya Rəb?!... 

Suallar qarşında laldır, İlahi, 

Qaldır o igidi, qaldır, İlahi. 

         EŞİTMİRƏM 

 

Həşəmətli Quba xanı  

Fətəli xanın ruhuna  

ehtiramla 

 

Külək pəncərəni döyür, ulayır, 

“Aç” deyə hayqırır, mən eşitmirəm. 

İçimdə bir ümid günləri sayır, 

Tutmuşam üzümü yan, eşitmirəm. 

 

Eşidə bilmirəm ta adamları, 

Duymuram söz alıb, söz satanları. 

Ara qarışdırıb şər atanları 

Salalar dünyaya qan, eşitmirəm. 

 

Ümidin əlində piyalə qalıb, 

Səbrimin özü yox, xəyalı qalıb. 

Sırada on-on beş ziyalı qalıb, 

Verə haqq yolunda can, eşitmirəm. 

 

Eşidə bilmirəm, görə bilmirəm, 

Dünəni sabaha hörə bilmirəm. 

Niyə çarpışıram, hələ bilmirəm, 

Dinir can atdığım an, eşitmirəm.. 

 

Bu sükut hardansa baş alıb gəlir, 

Ürəyim gözümdən boşalıb gəlir. 

Taleyim bəxtimə tuş olub gəlir, 

Sökülür ömrümdə dan, eşitmirəm. 

Bu da son diləyim, bu da son arzum, 

İstəyim tamarzı, ruhum tamarzı. 

Xan babam, hardasa qismətim azıb, 

Gəl özün halıma yan, eşitmirəm. 

 

Olub-olacaqlar şükür yolumu?! 

Hara üz çevirsəm, tutur yolumu. 

Xan babam, özün aç uğur yolumu, 

Özün tut yoluma şam, şeitmirəm. 

             ***  

 

Bütün şirinlər turş dadır, 

Aş bişirirlər, borş dadır. 

Baharı belə qış dadır, 

Bu necə dünyadı, fələk?! 

 

Yol azıb düşmüşəm bura, 

Dərd aşıb düşmüşəm bura. 

Mən çaşıb düşmüşəm bura, 

Bu necə dünyadı, fələk?! 

 

Özgə bədəndəyəm daha, 

Gündə bir dindəyəm daha. 

Bir gör nə gündəyəm daha, 

Bu necə dünyadı, fələk?! 

 

Ağlamağa göz yaşı yox, 

Oynatmağa göz-qaşı yox. 

Düşünməyə öz başı yox, 

Bu necə dünyadı, fələk?! 

            XEYRİ YOX 

 

Neyləyək ki, indi zaman başqadır, 

Ağıla gələn, qəlbə daman başqadır. 

Qayğı, filan indi tamam başqadır, 

Fərhad olub, dağ çapasan, xeyri yox. 

 

Qol işlət ki, səni vuran olmasın, 

Şər əlilə ömür viran olmasın. 

Vay onda ki, yaxın duran olmasın, 

Qohum, qardaş, əqrəbasan, xeyri yox. 

 

Əl üstündə əl deyilik, dinək biz, 

Haqq yolunda sel deyilik, dönək biz. 

Dinmiriksə, lal deyilik demək biz, 

Durub dərdlə dil tapasan, xeyri yox. 

 

Əlimizdən nə gəlirsə, biz edək, 

Gecikməyək, ediriksə, tez edək. 

Ya dinməyək, ya hər sözü söz edək, 

Ta deməyək, nə yapasan, xeyri yox. 

           ***  

 

Yaşamaq özü sınaqdı, 

Hamı dünyada qonaqdı. 

Zaman elə doğanaqdı, 

Damarda qanı qaynadır. 

 

Sevdik azad cəmiyyəti, 

Bərkə-boşa varmaq – çətin. 

İçində kin-küdurəti 

Qaynadır, hamı qaynadır. 

 

Quruyubdur çəmən-çayır, 

Quzular tikan otlayır. 

Burjuylar samovar çayı, 

Yoxsullar çamur qaynadır. 

             YERİMİZDİ 

 

Bir vaxtlar nə gözəl qəlbimiz vardı, 

Bir vaxtlar nə uzun səbrimiz vardı... 

“Həsən baba” adda qəbrimiz vardı, 

Çətinə düşəndə and yerimizdi. 

 

Vardı “Həzrət baba” dağ duruşunda, 

Şahdağ ucalığı dünya yaşında. 

Xıdırzində baba pirlik daşında 

Arzuya ümidə səmt yerimizdi. 

 

Gözümüz tox idi, əlimiz açıq, 

Duaya, zikrə qəlbimiz açıq. 

Sirrimiz, sözümüz, dərdimiz açıq, 

Ömrün pak fəsliydi, kənd yerimizdi. 

              DÜNYANI 

 

Belə deməmişdi, dediyi nəydi? 

Neylədim, neylədim, qəlbinə dəydi. 

Məni yerbəyerdən sındırdı, əydi, 

Necə əzizləyim qoca dünyanı?! 

 

Gələnə, gedənə qarışıb başı, 

Gözə kül üfürür hər ocaq daşı. 

Seyidi, mollasa, alimi naşı, 

Çıxdılar yalana, puça dünyanı. 

 

Gözümdən, könlümdən yox olub gedir, 

Ümid qalalarım yıxılıb gedir. 

Qəlbimə dərd-ələm sıxılıb gedir, 

Mən görə bilmirəm uca dünyanı. 

          TƏZƏYDİK 
 

                Bacım Əzifənin əziz xatirəsinə 
 

O zaman hər şeyin rəngi ağ idi, 

O zaman hər yanda al bayraq idi, 

Atamız, anamız onda sağ idi, 

Onda dünya təzə, ömür təzəydi. 

 

Qayğılar yer-yerdən qanad açırdı, 

Hər gün buğda boyu ucalaşırdıq. 

Dünyamız sevgiylə qucaqlaşırdı, 

Sabaha ümidin yönü təzəydi. 

 

Biz də bir çiçəkdik gül bağımızda, 

Demə naz-buz imiş şıltağımız da. 

Vardı pirimiz də, çıldağımız da, 

Onda ruhumuzun dini təzəydi. 

 

Varı da, yoxu da onda xoş idi, 

Ümidlər, arzular uçan quş idi. 

İstəklər, əməllər bəxtə tuş idi, 

Ömrün vaxtı təzə, günü təzəydi. 

 

Anamız dünyadan birinci getdi, 

Atamız soyuqluq görüncə getdi. 

Getdi, qəlbində söz qılıncı getdi, 

Kimdənsə incikdi, kini təzəydi. 

 

Güldən ətir çəkdik, tikandan silah, 

Hərdən neylədiksə, sayıldı günah. 

Neynək, yaşasaq da “Allaha pənah”, 

Yenicə doğulmuş kimi təzəydik. 



Ömrümə yаzılаnlаr 

 

65 

 

       

      ÇƏTİN 

 

Uzağı görəmmirəm, 

Yaxını görmək çətin. 

Görmədiyin nəsnədən 

Görüntü hörmək çətin. 

 

Şeir-şeir susuram, 

Açılmamış düsturam. 

Məni məndən küsdürən 

Bir ömrü sürmək çətin. 

 

Hökmə zaval olmadı, 

Zurna-qaval olmadı, 

Başda hava olmadı, 

Oyuna girmək çətin. 

     BU YERDƏ QƏDİR  

     BİLİNMİR 

 

Nə bilim, kiminlə ünsiyyətin var, 

Kimin qədəminə çökür dizin də. 

Nə bilim, nə qəsdin, nə niyyətin var, 

O nə müammadır, gülür üzündə?! 

 

Verib ixtiyarı, yenilib qürur, 

Səndə iməkləyir ar-abır daha. 

Sinəndə qəlbin də şeytani vurur, 

Səni yuxular da aldadır daha. 

 

Bir yol üzə düşüb üz verənin yox, 

Taleyi nə deyir bəxt qapısının? 

Uğur növbəsində söz verənin yox, 

Gözləri bağlanıb haqq qapısının. 

 

Sənsə ümidlərin yorğun yolçusu, 

Əkdiyin, biçdiyin nədir, bilinmir. 

Yoxdu bir mizanı, yoxdu ölçüsü, 

Bu yerdə dəyər yox, qədir bilinmir. 

         *** 

 

Yenə ilim təzələnir, 

Qışın üç ayı başlanır. 

Bilmək olmaz, bəlkə elə 

Ömrün köç ayı başlanır. 

 

Ümid-ümid sözə varıb, 

Yaxşı-yaman gözə varıb, 

Bəlkə elə yüzə varıb, 

“Yüzü keç” ayı başlanır. 

 

Çapdım çətində, asanda, 

Bitdim toyunda, yasında. 

Bu “aqillər” dünyasında 

Bəlkə gic ayım başlanır. 

    BU YAY DA 

 

Dayazlaşdı dərinlər, 

Ümidləri aşan yox. 

Mənimsə bir nəsnəyə 

Ağrıyası başım yox. 

 

Bu yay da ötdü, keçdi, 

Qayğıları havayı. 

Nə gördük, nə götürdük 

İstisindən savayı?! 

 

Bu yay bağçaların da 

Yaşılı dəm verirdi. 

Cırcırama səsində 

Nəğmələr can verirdi. 

 

Yolların hövülündə 

Asfalt buxarlanırdı. 

Quşlar arxlar boyunca 

Yaydan yaxalanırdı. 

 

Dəbdəydi sərinliyi  

Yaylaqların, dağların: 

Əyləncə mərkəzləri... 

İstirahət bağları... 

 

Nabran, Marxal, Pirqulu, 

Qızbənövşə, Şahdağı... 

Varına qol açmışdı 

Şənlik, sevinc, çal-çağır. 

Amma yaman istiydi, 

Vay halına kasıbın: 

Aparırdı fikrində 

Gələn qışın hesabın: 

 

“Bu yay gördüyüm isti 

Qalan yaşıma bəsdir. 

Payızımı ötürsəm, 

Bütün qışıma bəsdir”. 

             AZ QALA 

 

O günlər ki, başım üstə tac idin, 

Ömrüm-günüm təkcə sənə ac idi. 

Qayıt, mənə ürəyini aç indi, 

Harda qaldın, söz vüqarım, söz qalam? 

 

Sənsiz başım-beynim mənə yovuşmur, 

Bir kəlmə də mənasına qovuşmur. 

Ha edirəm, bəla məndən sovuşmur, 

Həyatından usanıram, az qala. 

 

Bir ümidsiz ümid qalıb o da – sən, 

Kaş biləydin, ömrə necə xatasan. 

Bir borc da var səndən mənə çatası, 

Onda da qorx, əl boş ola, üz qara. 

 

Necə yazım bu cəncəli, bu dərdi? –  

Ha deyirəm, bəlkə sabah düzəldi. 

Şan-şöhrət ki belə gəldi-gedərdi, 

İnanmıram, sözdən də bir iz qala. 

 

     



Ömrümə yаzılаnlаr 

 

71 

 

               

                İLAHİ 

 

Neynirdin, neynirdin pis adamları, 

Xəbis adamları, hirs adamları? 

Qırıb çatırdınsa biz adamları, 

Niyə yaradırdın, niyə, İlahi?! 

 

Bilirik, şeytana uyanların var, 

Haqqın günahını yuyanların var. 

Əlinin üstə əl qoyanların var, 

Durmusan onlara yiyə, İlahi. 

 

Sənin bu halına nə ad qoyaq, nə? 

Çaşbaşıq, bilmirik, baş nə, ayaq nə. 

Bu ömür deyilsə, bəs nə sayaq, nə? 

Nəyə inam olaq, nəyə, İlahi?! 

 

Bizi görürmüsən? Biləmmirik ta, 

Bəxt üçün əl açıb dilənirik ta. 

“Yer” adda mehvərdən iyrənirik ta, 

Çək apar bizləri göyə, İlahi. 

 

Yalvarıb-yaxarmaq xislətim də yox, 

Malından-mülkündən qismətimdə yox. 

Sırtıqlıq abrımda, ismətimdə yox, 

Qalmışam başıma döyə, İlahi. 

                     ***  

 

Bəli, küy deyiləm, kələk deyiləm, 

Ərkim özümdədir, fələk deyiləm. 

Lap kin-küdurətəm, mələk deyiləm, 

Kimsədən söz çəkmir, söz gəzdirmirəm. 

 

Axarım-baxarım hələ ki, kordu, 

Ta yol gözləmək də gözümü yordu. 

Xan ol, ya sultan ol... Axırı gordu, 

Odur ki, sirlərə göz gəzdirmirəm. 

 

Şöhrət dilənmirəm, şan dilənmirəm, 

Can verib, yerimə can dilənmirəm. 

Halalca haqqımdı, mən dilənmirəm, 

Yük deyil... Çiynimdə naz gəzdirmirəm. 

     PAYIZ DEYİLİR 

 

Belə tənhalığa payız deyilir, 

Payızın nə həzin tənhalığı var. 

Görən hara getdi durna qatarı? –  

“Əlvida” geyinib bütün ağaclar. 

 

Meşə yarpaq-yarpaq sarı simdədir, 

Kimi səsləyəcək haraya, kimi? 

Gəlin ağcaqayın ağ geyimdədir, 

Çinarlar boylanıb arayır kimi? 

 

İl keçib yaşıldan sarıya kimi, 

Payız meşələrin qızıl tacıdır. 

Vələs soyunubdur yarıya kimi, 

Küknar, sərv ağacı əkiz bacıdır. 

 

Görən nə düşünür bağçalar, bağlar, 

Heyva ətri verir gecimiş göyəm. 

Yaman nigarandır budağında nar, 

Qırmızı almaya qısqanır deyən; 

Belə qısqanclığa payız deyilir. 

       ÜRƏYİM 

 

Ürəyim pis-pis döyünür, 

İçində min hiss döyünür. 

Gah kədər, gah hirs döyünür, 

Elə diltəng edir məni. 

 

Aça bilmirəm sirrini, 

Unudub, tapmır yerini. 

Hərdən sarsağın birini, 

Yada salıb didir məni. 

 

Bir də gördün, saxta vurur, - 

Solda durub, sağda vurur. 

Deyirsən bəs, taxta vurur... 

Sökür sətir-sətir məni. 

 

Bitəmmir gözləməyi də, 

Tükənmir “döz” deməyi də. 

Bir ömürlük əməyi də 

Deyir, haqqa yetir məni. 

 

Sənək deyil, suda sına, 

Mən sındımsа, o da sına. 

Günə həsrət odasına 

Niyə edib çətir məni?! 

 

Nə günü, nə güzarı var, 

İçində qəm bazarı var. 

Bilmirəm, nə azarı var, 

Deyir, öldür, itir məni. 

       YADDAŞIM 

 

Yaddaşım məni aldadır, 

Daş deyib yadlara atır. 

Gah heç nədən ara qatır, 

Gah yaddan çıxır yaddaşım. 

 

Bilmir nədir uzaq-yaxın, 

Ta andı-fəndi – bu yaxam. 

Mən belə yaddaşla yoxam, 

Canımı sıxır yaddaşım. 

 

Nəyi hara qoydum, bilmir, 

Hənək bilmir, oyun bilmir. 

Elin yasın, toyun bilmir, 

Dəyəmi yıxır yaddaşım. 

 

Taqət deyil ayağıma, 

Çiyin vermir dayağıma. 

Görmədiyim oyağıma, 

Gördüyüm yuxu yaddaşım. 

          NİYƏ, İLAHİ 

 

Açıldım içimdə, soldum içimdə, 

Qoydum taleyimi odun içində. 

Bu qədər qohumun, yadın içində 

Niyə tənha qaldım, niyə, İlahi? 

 

Yoxsa özün seçdin özünə məni, 

Öyrətdin sitəmə, dözümə məni. 

Görürsən sonumdur, üzmə məni, 

Özün dur yetimə yiyə, İlahi. 

 

Ta qalan hər nə var, yalan bilirəm, 

Ömrü boş bilirəm, talan bilirəm. 

Tək səni tək mənə qalan bilirəm, 

Dözürəm, səbrim var deyə, İlahi! 

ENƏ BİLMİR SÖZ ATINDAN 

 

Hər şey unudulub getdi, 

Yoxluqmuş hər şeyin sonu. 

Olmalılar olub getdi, 

Hər şeydə bir yoxluq donub. 

 

Donub ümidin gözləri, 

Qismətin əlləri donub. 

Ta qapı qonaq gözləmir, 

Gözün açar yeri donub. 

 

Daha qonaqlar əvəzi 

Axırın əvvəli gəlir. 

Hər günü, saatı - əziz, 

Bir ağıllı dəli gəlir. 

 

Harda itmiş, harda azmış?! 

Keçmişini qoyub gəlib. 

Bunun ki ağlı dayazmış, 

Dünyasından doyub gəlib. 

 

Ömrü-günü yol üstdədir, 

Vecinə almır, deyəsən. 

Nəyi varsa, qoyub gedir, 

Heç nə aparmır deyəsən. 

 

Halallıqdan dinəni yox, 

Haramxorlar – göz altında. 

Görür fikir verəni yox, 

Enə bilmir söz atından. 

        KEÇDİM 

 

Hər şeyin rəngi qaradır, 

Hər şeyin rəngindən keçdim. 

Ümidin şir dözümündən, 

Səbrin pələngindən keçdim. 

 

Vurmaz kürəyini yerə, 

Qürurum - dağ dözümündə. 

Coşsa pişik cəsarətim, 

Cırmaqlayar özümü də. 

 

Namərdlərin, naqislərin 

Cəzası - Allah qatında. 

Səbr də hüdudsuz deyil, 

Görərlər vaxtı çatanda. 

 

İçimdəki şirpələngin 

Səbrinin rəml atanı yox. 

Neynək, bu da mən özüməm, - 

Hökmə qolay adamı yox. 

 

Dözümün nər dəvəsiyəm, 

Sözümün Quran ayəsi. 

Məni vuran nakəsləri 

Biçəcəyəm nəsil-nəsil. 

                 ***  

 

Ta son ümidin də qapısın örtdüm, 

Bir işıq ucuna keçid qoymadım. 

Diz çökdüm, yalvardım, kəndarın öpdüm, 

Bir türbə qoymadım, məscid qoymadım. 

 

Ağrıdım dərdinə əltutanların, 

Ömrümü, günümü ehsan elədim. 

Küsdürdüm bəxtimə zərtutanları, 

Yetirdim, ömrümü səksən elədim. 

 

Bir az sınıq çıxdı qədd-qamətim, 

Xəbis sevinməsin...vaxta var hələ. 

Yıxıldı, qalxmaqdı mərdin adəti, 

Adıma deyən var “bəxtəvər” hələ. 

          ETDİLƏR 

 

Bütün günahkarlar bəraət aldı, 

Harda günahsız var, edam etdilər. 

Allahın yerdəki mələklərini 

Elə döyə-döyə adam etdilər. 

 

Saldılar xeyiri şər ayağına, 

Haqqın daş bağlandı hər ayağına. 

Çəkdilər mərdliyi dar ayağına, 

Elmi puç, alimi nadan etdilər. 

 

Vaxt yoxdu seçilə haqlı-haqsız kim, 

Ağızdan-ağıza ad kim, saqqız kim. 

Baxtda kim, taxtda kim, hələ taxtsız kim, 

Alanı aldadıb satan etdilər. 

 

Bir qara-qorxuya mat oldu aləm, 

Hərraca qoyuldu, satıldı aləm. 

Naxıra, sürüyə qatıldı aləm, -  

Çobanın işini asan etdilər. 

 

Gün ötər, ay ötər, il belə qalmaz, 

Qalxar ayaq üstə şil, belə qalmaz. 

Yatıbsa, oyanar, fil belə qalmaz, 

Çox da ki, mömini şeytan etdilər. 

              İTİRMƏ 

 

Ayağına daş dəyibsə, çək geri, 

Zaman səni təkləyibsə, dik yeri. 

Büdrədinsə, yıxıldınsa, öp yeri, 

Ümidini, inamını itirmə. 

 

Ha çalışdıq, dedilər ki, kələkdi, 

Gözəl günlər ömür adda ələkdi. 

Ələyən də, yoğuran da fələkdi, 

Özü bilər, gümanını itirmə. 

 

Nə gördük ki, nə götürək dünyadan, 

“Ax”la, “uf”la köks ötürək dünyada. 

Bir az daha ömür sürək dünyada, 

Olan-qalan zamanını itirmə. 

          UZAQDA 

 

Axır içimdəki qəmi öldürdüm, 

Mənə qan ağladan anı öldürdüm. 

Öldürdüm sevgimdə məni, öldürdüm, 

Daha yaşayaram məndən uzaqda. 

 

Yox daha o qəmdən an ürəyimdə, 

Axır sərbəst-sərbəst qan ürəyimdə. 

Mənə “əylən” deyir can ürəyimdə, 

Gəzib dolaşıram qəmdən uzaqda. 

 

Bəxtimə düşənim, düşməyənim var, 

Ömür soyuğundа üşüyənim var. 

İlahi, mən adda daşdöyənin var 

Ürəkdən uzaqda, candan uzaqda. 

 

Mən yaxa cırmadım, var-yox üstündə, 

Nəyim var, əks olub ayna hüsnümdə. 

Hərdən incidim də, hərdən küsdüm də 

Şöhrətdən uzaqda, şandan uzaqda. 

   OLMAYACAQ 

 

Bu qarğışın, bu hiddətin 

Qurbanı az olmayacaq. 

Mən gəldim, bayram olmadı, 

Gedişim yas olmayacaq. 

 

Gah sevinc, gah kədər olub, 

Gün gün üçün bədəl olub, 

Orden olub, medal olub 

Döşümdən asılmayacaq. 

 

Tale deyil hər yazılan, 

Xeyir deməz şər yazılan. 

Bəxt oyadan tər yazılar 

Alnıma yazılmayacaq. 

            YENİDƏN 

 

Gələrəm qəflətən, birdən gələrəm, 

Deyərsən, bəlkə də pirdən gələrəm. 

Çəkilib getdiyim yerdən gələrəm, 

Gələrəm, özümü tapım yenidən. 

 

İtib getdim elə vaxt itkisində, 

Keçər boynubükük haqq itkisi də. 

Mən aza bilməzdim baxt itkisində, 

Açılar baxtıma qapım yenidən. 

 

Üzüm xoş üzlərdən sevinər yenə, 

Sevincdən quraram evimi yenə. 

Bəlkə ağ günləri geyinib yenə, 

Uğura bir addım atdım yenidən. 

 

Təbəssüm gücünə, sevgi gücünə, 

Tutaram üzümü dost sevincinə. 

Düşüb bir gecənin rahat küncünə, 

Qalxaram səhəri dadım yenidən. 

        ***  

 

Çoxlarının acığına 

o dünyaya 

gülə-gülə gedəyəcəm. 

Elə məğrur, elə nikbin 

gedəcəyəm, 

deyəsən bəs, 

əmimgilə gedəcəyəm, 

dayımgilə gedəcəyəm. 

Öldüyümü bilə-bilə, 

elə-belə 

sözgəlişi sağollaşıb 

“görüşənədək” deyəcəm. 

Keçəcəyim o qapını 

bağlayacam. 

Arxasında 

xısın-xısın sızlayacam, 

ağlayacam. 

Bu dünyada qoyub getdim 

şeir adımı, -  

fəryadımı, 

görən görüb, 

bilən bilir. 

sirr vermədim 

hər adama... 

       YAŞADIM 

 

Mən deyəsən ömür deyil, 

Bütöv bir zülüm yaşadım. 

Hər addımda tilsimləndim, 

Həyat yox, ölüm yaşadım. 

 

İbnələr heçdən öldülər, 

Caynaqdan, dişdən öldülər. 

Ölənlər içdən öldü, mən 

Ölümün çölün yaşadım. 

               ***  

 

Ay səsi çıxmayan kütlə hünəri, 

Bir döndər üzünü, dünəninə bax. 

Sızlayıb yapışma dərd ətəyindən, 

Aslanın çaqqala dönəninə bax. 

                  ***  

 

Ta qalan hər nə var, yalan bilirəm, 

Ömrü boş bilirəm, talan bilirəm. 

Tək səni tək mənə qalan bilirəm, 

Dözürəm, səbrim var deyə, İlahi! 

               DAHA 

 

Heç kəsə istəkli deyiləm daha, 

Hamıdan, hamıdan uzaqlaşmışam. 

Yoxdu bir arzuya meylim daha, 

Küsmüşəm, - bu yaşda uşaqlaşmışam. 

 

Məni aldadanlar arzuya çatdı, 

Şər atıb satanlar arzuya çatdı. 

Bu araqatanlar arzuya çatdı, 

Yadam, ta hamıya yasaqlaşmışam. 

 

Bəxt məni görməyə meyl etmir, neynim? 

Dərdini bölməyə meyl etmir, neynim?! 

Canım da ölməyə meyl etmir, neynim?! 

Haqqa varan yolda yazıqlaşmışam. 

        SÖZ QULAĞI 

 

Kəlmə-kəlmə söz ardınca düşmədim, 

Söz qulağı məni çəkib apardı. 

Gah nazladı, gah nazlandı, küsmədim, 

Gah bir şirin yuxu təki apardı. 

 

Üzüm güldü duyğusunun sərtinə, 

Sevinmədim, niskilinə, dərdinə. 

Ögey idi, doğma idi, fərqi nə?! 

Məni söz-söz məndən söküb aparlı. 

 

Diqqət idim, qayğı idim onda da, 

Ağ gün idim onda qara donda da. 

Söz qulağı məni elə sonda da 

Kəfən adda ağa büküb apardı. 

            HƏYAT! 

 

Yaxşı tanıtdın mənə insanları, 

Üzdə mələk, arxada şeytanları. 

        ONDA 

 

Hamımız cavan idik, 

gözəl idik o vaxtlar. 

Mahnı idik, şeirdik, 

qəzəl idik o vaxtlar. 

Ömürdən uçub gedən 

durna köçüydü günlər, 

gündüzünə şam tutan 

nurlu gecəydi günlər. 

Ən böyük sərvətimiz 

dərrakə kitabıydı. 

Elm, bilik, mərifət 

həqiqətə qapıydı. 

Bilirdik, gedən günlər 

gələndən dəyərlidir. 

Amma ki, biləmmirdik, 

günlərin diləyində 

kimlərin gələcəyi 

keçmişindən yerlidir... 

       ***  

 

Gözümün önündəki 

Gözümdən qaçır elə. 

Adamlar söz vermir ki, 

Sözündən qaçır elə. 

 

Qaçır xeyirə acan da, 

Şər gözünü açan da. 

Qaçır, qaçsın, qaçan da 

Özündən qaçır elə. 

 

Çərən-pərəndən bezib, 

Bükülür haqqın dizi. 

Yalan deyənlər sözün 

Düzündən qaçır elə. 

 

Söz ağadır, söz qulam, 

Söz həqiqət, söz yalan. 

Qaçanlar sözdə qalan 

İzindən qaçır elə. 

             ***  

 

Ümid var, əlində piyalə qalıb, 

Dözüm var, özü yox, xəyalı qalıb. 

Sırada on-on beş ziyalı qalıb, 

Əl yetir, işindən yarıyan olsun. 

 

Sönür çıraq-çıraq söz adamları, 

İlahi, az sına, üz adamları. 

Qoru dünyadakı düz adamları, 

Qoru ki, səni də qoruyan olsun. 

             ***  

 

Çəkdim ömür karvanını, 

Allah bilir hara köçdüm. 

Mən qızıl taxt gözləyirdim, –  

Qaranlıq məzara köçdüm. 

      ***  

 

Köhnəlirəm, 

köhnəlmişəm. 

Köhnə-köhnə gülümsəyir 

dünən üzə gülənlərim, 

bu gün təzə gülənlərim. 

Yaddaşımı 

təzə-təzə darayıram. 

Mən özümü arayıram. 

Vaxt olur ki, bir təzəni 

köhnəltməyə 

yarayıram. 

Kəlmə-kəlmə qapanıram 

söz dünyama. 

Damla-damla 

toplanıram öz dünyama. 

Kəlmə-kəlmə, 

heca-heca 

toplu-toplu köçür məndən 

acı-şirin xatirələr. 

Çəmən ətri, 

çiçək ətri, 

meyvə dadlı, 

yemək adlı 

dost-müsahib, 

qohum-qardaş... 

Və sair, 

və sairələr... 

Əlim yetmir bircəciyin 

tutub salım 

söz çənəmə. 

İçərimdən çəngə-çəngə 

sökülürəm, 

mən tarixin 

keçmişinə tökülürəm. 

           SOYUĞUNDA 

 

Bu sirdən, sehrdən gizli qalmışam, 

Özümdən özümə hirsli qalmışam. 

Bilmirəm, heç necə isti qalmışam, 

Aramıza düşən söz soyuğunda. 

 

Hərdən şükürlüyəm, hərdən asıyam, 

Bir gün ömrün toyu, bir gün yasıyam. 

Mən öz soyuğumun qızdırmasıyam, 

Yeri, get, sən üşü öz soyuğunda. 

 

Nağıllar etmişdi ağatlı bizi, 

Nə yaxşı üzümüz ağartdı bizi. 

Xəstə qəlbimizdən sağaltdı bizi, 

Baxış soyuğu da, göz soyuğu da. 

        ***  

 

Daha toxdu acları, 

Kasıbların puluna 

Yoxdu ehtiyacları. 

Odur ki, yazıq kasıb 

Nə bir işi düzəlir, 

Nə gələcəyi gəlir, 

Nə keçmişi düzəlir... 

 



Firuzə Məmmədli 

 

100 

 

 

              ***  

 

Dünyaya gəlişim bayram olmayıb, 

Elə gedişim də yas olmayacaq. 

Mənə olan zülm mükafat olub, 

Kimsənin döşündən asılmayacaq. 

 

Gizli repressiya acıdan acı, 

Bilmirsən dostun kim, düşmənin kimdi. 

Bilmirsən şeytandan, iblisdən qaçıb, 

Baxtına, vaxtına düşənin kimdi. 

            ***  

 

Yenə kimsə yer üstündən 

Yerin altına köçdü. 

Yenə kimsə öz adından 

Şəhid adına köçdü. 

 

Köçdü ana fəryadına, 

Köçdü övlad ahına. 

Köçdü nəsil davamından, 

Köçdü Cənnət bağına. 

                ***  

 

Sayılıb çıxarım gəlirim elə, 

Mən özüm özümə gülürəm elə. 

Hara gedirəmsə, gəlirəm elə 

Sənin dərgahına, pərvərdigara. 

 

Ömrün dərəsində düzdərim itir, 

Qədəmim yollarda gizlənib itir. 

Qaynayıb qarışır, izlərim itir, 

Düşürəm axına, pərvərdigara. 

           ***  

 

Adamların pisliyindən 

xəbərsiz adam 

yaxşılıq gözləyirdi 

onlardan. 

Adamlar isə yaxşılığı 

pulla satırdı. 

Onun pulu yox idi. 

Sonra 

yaxşılığı pulla almaq 

istədi, 

adamlar daha 

pullanmışdı, 

satmadılar. 

Qaldı bütün 

yaxşılıqlardan 

kənarda 

hamıya yaxşılıq edən 

adam. 

12 YAŞINDAYDIM 

 

Ovcunda yetişdim, 

Vətən. 

Ovcunun qabarından 

cücərdim. 

Baxdım ovcuna 

qabar-qabar oldu 

sinəmdə dərdim. 

Səni ilkin 

orta məktəbdən tanıdım. 

Anamın-atamın 

yeddi illik dərsləri 

Allaha ünvanlanmışdı. 

Sonra 

bildim ki, 

Allahdan aşağı 

Vətəndir. 

Onun qabar bağlamış 

ürəyidir. 

Ürəyindən keçənləri 

oxumaq üçün 

mənə hələ iyirmi il də 

oxumaq lazım idi. 

Oxuya-oxuya 

oxutdum oxuduqlarımı, -  

çoxlarının əlində 

qələmə, 

dilində kəlama 

çevrildin, vətən. 

Səni parçalanmış  

görəndə 

on iki yaşım vardı. 

Düz mərkəzindən keçən 

zolağın adı 

məni çaşdırdı. 

Bir parçan o tərəfdə 

qalmışdı. 

Bu niyə belədir? –  

qışqırdım. 

Onda hələ 

bilmirdim Vətən də 

ürək kimi parçalanar. 

Balaca ürəyim 

beynimdə üsyana 

qalxdı! 

Niyə belədir? 

Niyə belədir? 

Müəllimim anlatdı: –  

Ermənistandı ora –  

“Qardaş” respublika... 

            ***  

 

Mətləblər, məqsədlər 

Dar ayaqdadır. 

Kim-kimin ipində – 

Bilinmir hələ. 

Saxta təbəssümlər 

Bal sayaq dadır. 

Birini nəfs yıxır, 

Birini tələ. 

Sığınır hirsinə yıxılan-duran, 

İntiqam alovu səngimək bilmir. 

İçində nifrətdən cəhənnəm quran 

Nifrət etdiyinə sevgiylə dinir. 



Ömrümə yаzılаnlаr 

 

107 

 

 

           ***  

 

Narahat fikirlər ilə, 

Rahat uyuya bilmədim. 

Dərinləşdi dərdi-sərim, 

Çökdüm quyuya, bilmədim. 

 

Üzümdə qürubun rəngi, 

Ümidlərin solğun rəngi. 

Bu qışın, soyuğun rəngin 

Üzümdən yuya bilmədim. 

 

Doydum açdığım süfrədən, 

Doydum qaçdığım süfrədən. 

Sözə açdığım süfrədən 

Daddıqca doya bilmədim. 

                         ***  

 

Gözünün içinəcən yalançıdır bu adam, 

Yağmaçıdır, oğrudur, talançıdır bu adam. 

Hamını borca salıb, sələmçidir bu adam. 

Al dilinə aldanıb tələsinə düşməyin, 

Kimə düşürsüz düşün, beləsinə düşməyin. 

       ***  

 

Kim isə haqqını 

dartıb almaq 

istədi 

hökmü dardan.  

Amma hökmün 

darlığı 

haqqın yolunu 

kəsdi. 

                   ***  

 

Düşür hər xatirən yadıma sənsiz, 

Dualar edirəm adına sənsiz. 

Baxıram bu ömrün dadına sənsiz, 

Heç nə qanammıram, anlayammıram. 

            ***  

 

Yaxın-uzaq dost-tanış, 

Bircə-bircə qeyb olur. 

Dost qınağı, dost ərki 

Utanc olur, eyb olur. 

Gələn günə baxanda 

Gedən günlər heyf olur. 

Budur, ömür qatarı, 

Məni çəkib aparır. 

            NƏ BİLİM 

 

Nədir?, fərasət yenə məndən gen düşüb? 

Ömrün-günün saçlarına dən düşüb. 

Hər saatım, hər dəqiqəm - əndişə, 

Kimi söyüm, yamanlayım, nə bilim. 

 

Varlığımla göz tökürəm, sən demə, 

Söz alıram, söz çəkirəm, sən demə. 

Həm zəhərəm, həm şəkərəm, sən demə, 

Bu söz-sovdan nə anlayım, nə bilim. 

 

Ordan-burdan gap edənlər qazandı, 

Guya hamı Ələsgərdi – ozandı. 

Guya hamı Nizami tək yazandı, 

Sözü sözlə sahmanlayır, nə bilim. 

         BU İSTƏK 

 

Necə yaxıqlaşdım, uzaqdı elə, 

Necə əzizlədim, yazıqdı elə. 

Böyümür, ay Allah, uşaqdı elə, 

Axı, hara çəkir bu istək məni? 

 

Atamın, anamın izi yox onda, 

Sevmək, ya sevilmək hissi yox onda. 

Vallah, bircə tikə gözüm yox onda, 

Axı, hara çəkir bu istək məni? 

 

Yaşının ardınca zaman atlıdır, 

Ondan can bahası uman atlıdır. 

Dəyişmir, İlahi, haman atlıdır, 

Axı, hara çəkir bu istək məni? 

 

Elə dərə-təpə yürüyəndi o, 

Bir ümid niskilli ürəyindi o. 

Boynuma ip salıb sürüyəndi o, 

Axı, hara çəkir bu istək məni? 

 

Ağlının ucundan nələr çəkirəm? –  

Düşüb dabanına, kədər çəkirəm. 

Elə inandırır – hədər çəkirəm, 

Axı, hara çəkir bu istək məni? 

 

Hərdən həsrət olub, gözümə çökür, 

Qaçıram, qurtaram, - izimə çökür. 

Yalvarır, uşaq tək dizimə çökür, 

Axı, hara çəkir bu istək məni? 

Uydum qılığına, yanıldım yenə, 

Düşdüm oyununna, yenildim yenə. 

Durub arxasınca yönəldim yenə, 

Axı, hara çəkir bu istək məni? 

        HARDASAN 

 

Salam, dünyalarca əziz olanım, 

Salam, istəyimlə əkiz olanım. 

Ay dərdli dünyama mərkəz olanım, 

Salam, yenə salam, salam, hardasan? 

 

Töküb qaş-qabağın kin ayrılığı, 

Qayıt, üzübəri dön ayrılığı. 

Çöküb həsrətimə gün ayrılığı, 

Səsini eşidək, balam, hardasan? 

 

Hanı çıraqdakı o cin, tapınım? 

O sənli günlərə dönüm, tapınım. 

Yetişsin muşduluq günü qapımın, 

Olsun ayrılığın yalan, hardasan? 

 

Susuram səsimdə, ünümdə elə, 

Neynim, günahım var önündə elə. 

Ay mənim ayımda, günümdə elə 

Elə özüm olub qalan, hardasan? 

 

Mənəm o beş günlük yaşamı qalan, 

Sünbülü sovrulub həşəmi qalan. 

O getdiyin günə döşənib qalan 

Bir tənha, bir qərib yolam, hardasan? 

 

Qaytar üzüyola gedişlərini, 

Gəl ucalt ömrümün enişlərini. 

Mən elə o qəlbi genişlər kimi 

Ardınca uzanan qolam, hardasan? 

              BİLİRƏM 

 

Bu gündən, bu gündən, bu gündən artıq, 

Səni yox bilirəm, itmiş bilirəm. 

O sənli anları ömrümdən atıb, 

Sənli duyğuları bitmiş bilirəm. 

 

Atıram ömrümdən o ayı, günü, 

O, həsrət yükünü, sevgi yükünü. 

Yıxıram sən adda könül mülkünü, 

Daha o sevdanı ötmüş bilirəm. 

 

Dünənim haqsızdı, bu günüm haqlı, 

Daha sən tərəfə yollarım bağlı. 

Qayıdıb iradəm, qayıdıb ağlım, 

Nə olub, olmayıb, keçmiş bilirəm. 

 

Yaxşı deyəmmirəm, yaman günüydü, 

Ürəyin həsrətdən yanan günüydü. 

Gedirəm, qaytarma, aman günüdü, 

Özümü dünyadan köçmüş bilrəm. 

            ***  

 

Bir dəstə gül bağladım, 

Ayrılığın adından. 

Qoydum yolunun üstdə, 

Çıxmasın ha... yadından. 

 

Gedəndə götür apar, 

Haçansa dada çatar. 

Ümidlər – vaxta çapar, 

Xəbər göndər çatanda. 

 

Öz-özünü ol qanan, 

Qıyma yuxun aldana. 

Qoy başının altına 

Qolum kimi... yatanda. 

           KİMİNLƏSƏN 

 

Mən necə quş olum uçum yanına? 

Məm necə bilim ki, sən kiminləsən? 

Çəkir içərimdən hücum yanına, 

Çıxır vücudumdan can, kiminləsən? 

 

Qırım bu yolların damarın, gəlim, 

Həsrətin üzünə qabarım, gəlim. 

Ölsəm, varlığımı aparım, gəlim, 

Cənazəm önündə yan, kiminləsən? 

 

Qoluna girəsi qola dönüm, qoy, 

Arxanca gələsi yola dönüm, qoy, 

Əlində bir ləçək gülə dönüm, qoy, 

Məni bir dəqiqə an, kiminləsən? 

 

Ayrılıq önündə donub sən olum, 

Güzgüyə baxarsam, dönüb sən olum. 

Yox e... 

Kaş elə özüm də sönüb sən olum, 

Gəzim bu sevgidən gen, kiminləsən? 

   GƏL ÖMRÜMƏ 

 

Gəl ömrümə, gözəl sevgi, 

Gəl ki, yanıb külün olum. 

Gözəlliyin mənə gəlsin, 

Gəl, gözəl sevgilin olum. 

 

Yolunda can qıymadılar, 

Səni mən tək duymadılar, 

Yolkəsənlər qoymadılar 

Gülşənində gülün olum. 

 

Gözəl sevgi, gəl ömrümə, 

Ol bir nağıl il ömrümə, 

Gün-gün, ay-ay dol ömrümə, 

Yar boynunda qolun olum. 

 

Dünyaya yürüşüm sevgi, 

Ömürlə görüşüm sevgi, 

Ayağına düşüm, sevgi, 

Ürəklərə yolun olum. 

 

Minlərdən birinəm sənin, 

Ömürlük sirrinəm sənin. 

Ən gözəl dirinəm sənin, 

Ən gözəl də ölün olum. 

 

Qəlbimdə daş olmaqdansa, 

Gözümdə yaş olsan, - gözəl. 

Bu sevgidən ölsəm, - gözəl. 

Gəl ömrümə, gözəl sevgi. 

    MƏKTUB 

 

Ayrılığın gözü də 

Tutulub, dəlmək olmur. 

Elə yaxındasan ki, 

Yanına gəlmək olmur, 

Həsrətinin əlindən  

Durub dincəlmək olmur. 

Yoxluğun – diş ağrısı, 

Varlığın – baş ağrısı. 

Dilə gəlib sızlayır 

Qəlbimin daş ağrısı. 

Səni unutsun deyə, 

O daşa diz çökmüşəm. 

Keçən ömrə-günə - 

Yaddaşa diz çökmüşəm. 

Budur günüm-güzarım. 

 

Yaşadığım dünyanın 

Biz adda küncü yoxsa, 

O küncün mücrüsündə 

Sən adda inci yoxsa, 

Qismətin mənə düşən 

Çınqı sevinci yoxdur. 

Nazın, buzun, qəmzənin 

Ardınca daş atmışam. 

Qəlbimi dilə tutub 

Birtəhər aldatmışam. 

Ömür bir addımsa da, 

Sənə doğru atmışam. 

Əllərimdən üzümə 

Əzab şırımı düşüb, 

Ürəyimin içindən  

Nəsə qırılıb düşüb. 

 

Ta səbrimin əlində 

Dözümüm yumruqlanıb, 

Cırnadır gecə-gündüz 

Özümü yumruqlarım. 

Boyumdan, qamətimdən 

Daşlanan sədayam ta, 

Bütün ayrılıqlara 

Sülhəm, əlvidayam ta. 

Yollar qulağa durub 

Bir duyum hənirinə. 

Susma,de, hardan keçir, - 

Baş qoyum hənirinə. 



Firuzə Məmmədli 

 

122 

 

 

         ***  

 

Yüz kəlməni unudub, 

Bir kəlməni saxladın. 

Şükür sözlər içindən 

Mükəmməli saxladın. 

 

       ***  

 

Mənə nağıl danışma, 

Nağıllar yıxdı məni. 

Həqiqətin verdiyi 

Ağıllar yıxdı məni. 

 

     ***  

 

Əlim qana batmadı, 

Mən hamını sayanam. 

Sevincinə, dərdinə 

İnamına həyanam. 

